
1. Buiñua: palabra de sanación y de consejo en la tradición ancestral de los 

jitómagaro 

1.1. Nuestro pueblo  

Nuestro pueblo mɨnɨka hace parte de la familia murui-muina. Nos ubicamos sobre las 

riberas del río Kótue (río Igaraparaná), que desemboca en el Kudúmani (río Putumayo), que 

a su vez desemboca en el Monaiya Namani (río Amazona). En ese territorio convivimos junto 

a animales, plantas, árboles, peces, personas y todo lo que existe ahí.  Cuando llegaron otras 

culturas fuimos nombrados malintencionadamente “uitotos”, hormigas caníbales. Ahora el 

nombre de nuestro pueblo es “murui-muina”. Murui y muina son los nombres con que llegan 

los invitados a la ceremonia del rafue. Ese nombre sí nos es propio. A esa ceremonia 

pertenece el canto del buiñua que vamos a explicar en este trabajo. 

 

En el pueblo murui-muina se hablan cuatro lenguas: mɨnɨka, bue, nɨpode y mɨka.  

Algunas palabras de esas lenguas son comunes (ei, madre, moo, padre); otras palabras se 

pronuncian de modo diferente y significan lo mismo (fɨiuɨ, pɨuɨ, luna); algunas palabras 

completamente diferentes se refieren a lo mismo (jakáfaɨ, iyɨmo, chagra).  

 

Entre los murui-muina hay muchas formas de compartir el conocimiento: palabras de 

consejo, palabras del quehacer, palabras de ceremonia, historias de los ancestros, palabras de 

vida... y muchas más. Los buiñua pertenecen a esa clase de palabras que nos enseñan buenos 

consejos y nos recuerdan el conocimiento de nuestros mayores. Gracias a esos conocimientos 

dialogamos, compartimos, trabajamos, existimos con otros pueblos. 

Cerca de nosotros también viven otras culturas que hablan sus lenguas (okáina, bora 

y muinane); cada una de ellas vive en su territorio ancestral. En estas culturas vecinas, el 

buiñua hace parte de las diferentes formas de las enseñanzas del pueblo; se danza, se canta y 

se comparte la bebida ancestral como la caguana y la manicuera. En esas culturas, como 

explico en el trabajo anterior, también se canta el buiñua. 

Entre los murui-muina existen muchos oficios. El que los quiere aprender aprende: 

pescador, tejedor, médico, cantor, aconsejador entre otros. Al que le gusta uno de esos oficios 

lo aprende bien. Entre ellos también hay algunos que aprenden de todo, pero son muy 

escasos. Entre nuestras actividades, la más visible es el conocido rafue, la ceremonia.  

 

1.1.1. El rafue  

El rafue en términos generales es el conocimiento ancestral transmitido de generación 

en generación y de manera específica es una ceremonia. La palabra rafue se puede explicar 

de dos maneras para entender porque es muy amplio: rafue o rafuenɨaɨ singular y en plural, 

es el conjunto de conocimiento y acciones heredadas de los ancestros para colocar en 

prácticas y vivirlas por los descendientes. También el rafue se refiere a los cuatro tipos de 

ceremonias que hay en la cultura murui muina como: Yadiko, ceremonia de la anaconda o 

también denominado cantos y danza del padre y la madre; Zɨkɨi, es la ceremonia de la guadua; 

manizaɨ, ceremonia de la tortuga o pinturas que se entiende como la madre de la genética; 

Yuakɨ, ceremonia de las frutas que se refiere a la abundancia de alimentos que nos brinda la 

naturaleza.  

Este rafue fue heredado de nuestros ancestros y se realiza en la anáneko, allí se 

comparte el conocimiento. Los dos que viven en la casa grande, rafue nama y rafue nango, 

son los que la cuidan, son los mayores. Los que viven dentro de la casa grande encaminan 

sus corazones hacia el bienestar de todas las especies. Por ende, se preparan bien. Son 

aconsejados, son preparados.  

 

El mayor es quien sostiene, imparte la palabra del conocimiento de manera correcta 

a su gente para que todas sus labores salgan bien. Todos estos saberes se transmiten en el 

jibibɨrɨ. Esa es la palabra del mambeadero. Allí ellos mambean, chupan ambil, toman jaɨgabɨ, 

toman júiñoi. Desde el comienzo la preparación del rafue le fue asignada al hombre. Él la 

recibió, él la sostuvo. Quien hereda este conocimiento tiene que cumplir a cabalidad su tarea, 

debe saber, ser paciente, para llevarla a feliz término, pues esto es difícil, es exigente.  

Así mismo su esposa, que proviene de otro clan, también tiene que conocer muy bien 

su labor, para cumplirla sin dificultad. El dueño y la dueña del rafue son la cara de la 

comunidad. En ellos dos está la palabra ejemplar. El prestigio de su comunidad depende de 

ellos. El rafue no es simple celebración, no se limita a la danza. Es el buen vivir, es la palabra 

de vida, es la palabra que cuida, es el aliento de vida. Es el cumplimiento exacto de todo el 

clan de la palabra de consejo. 

 

En la realización del rafue los dueños demuestran lo que han aprendido, cumplido, 

logrado, lo que han hecho amanecer. Se muestran ante los invitados, comparten lo que tienen. 

Por ende, no es un simple juego, se hace con seriedad. El rafue no es solo la danza, no es solo 

la fiesta. La fiesta es el momento de la diversión. Ya los obstáculos quedaron atrás, lo buscado 

se ha hecho amanecer, y se han transformado en canto colectivo. 

 

El rafue germina mucho antes, se inicia con la palabra, en las labores diarias, haciendo 

el trabajo. Teniendo en cuenta esto se prepara la chagra.  En ella se siembra los sembríos: la 

planta de coca, la planta de tabaco, la yuca dulce, la yuca brava, y muchos más. Durante este 

proceso, el cuerpo de uno viene educándose y el corazón viene comprendiendo. Ya que se 

prepara desde el corazón todo se presiente. Por eso la enfermedad se prevé, las dificultades 

se presienten. 

 

Para preparar el rafue, primero uno tiene que actuar desde el corazón. Se organiza el 

rafue, qué es lo que se quiere hacer, por qué se va a hacer, con quiénes se va a hacer, qué es 

lo que se necesita para realizarlo, y así… De hecho, estos temas son tratados por el canto del 

buiñua.  Por ende, entre el dueño y los dueños se concierta el desarrollo: cómo estamos, qué 

se presiente en el territorio, cómo se siente la tierra, el cosmos. Viendo esto se suelta la 

palabra, palabra de trabajo, palabra de abundancia. Entonces el rafue es el resultado de todos 

esos trabajos que concluyen con la danza. El rafue lo recibimos de nuestros abuelos, y ellos 

también lo heredaron de sus abuelos, y así viene recibiéndose desde el origen. 

Por eso ellos dicen que el rafue se hace para sanar, para reconectar con todo lo que 

existe en la tierra, para preservarse, para vivir. Como se hizo una buena organización, 

entonces los hijos bien instruidos de allí vienen aprendiendo. La palabra del rafue siempre 

pasa de una generación a otra generación en forma oral. Así pasará a las siguientes 

generaciones. 

Cuando se hace un rafue, se prepara todo lo que se va a compartir: alimentos, ambil, 

mambe, jaɨgabɨ, júiñoi, buen corazón y mucho más. 

 

Por ende, el rafue se hace desde el corazón, se asume como un trabajo, se lleva a buen 

resultado, se finaliza correctamente, las manos de los danzantes se van con mucha 

abundancia. Los danzantes traen buenos cantos y su cacería: marrano de monte, guara, ratón, 

armadillo, peces (sábalo, pintadillo, mojarra), aves (tucán, perdiz, pava, loros), frutos 

(canangucho, piña, milpeso)... y todo lo que alcanzan a coger por el camino. 

  

Por eso los dueños, para dar a cambio a los danzantes por la cacería que traen, tienen 

los alimentos listos. Para dar de comer a los cantores, se tiene ambil, mambe, maní, tamales, 

casabe, casabe de almidón, ñame, dale-dale y otros alimentos. Si esta abundancia no se 

prepara con buen corazón, las especies se enferman, surgen las dificultades, se activa la 

energía negativa.  

 

1.2. El canto del buiñua 

 

En nuestro pueblo se realizan cuatro tipos de rafue: yadiko, zɨkɨi, menizaɨ y yuaɨ. 

Dentro de cada uno de estos rafue se emplea el buiñua. Los anfitriones son quienes cantan 

este canto. Con este canto se ofrenda la bebida para los invitados. Esta bebida es de dos tipos: 

jaɨbagɨ y juiñoi. La primera representa el semen de vida de las energías masculinas y 

femeninas. La segunda es la dulzura de la mujer y la abundancia.  

La primera vez que escuché un buiñua fue cuando mi padre y mi madre cantaron en 

un rafue. Ese día quería cantar, pero tenía un poco de miedo. Tenía vergüenza. Con el tiempo 

aprendí que el canto del buiñua era muy importante para nuestro pueblo. Por eso aprendía a 

cantar y a danzar el buiñua. Por eso ahora escribo este trabajo para que no se olviden nuestros 

cantos. En esta época escribir mi lengua mɨnɨka puede ayudar a fortalecer la oralidad y el 

conocimiento ancestral de mi pueblo. Pienso en primer lugar en los niños y los jóvenes que 

van a leer y a escuchar este trabajo.  

 

Existen varias clases de buiñua. En la antología final de este trabajo recogemos en 

compañía del profesor Selnich Vivas tres tipos de buiñua: el buiñua que habla de las energías 

de vida, el buiñua que hace una crítica diplomática y el buiñua que cuestiona fuertemente a 

la comunidad. En los archivos de audio se puede escuchar que cada buiñua tiene su 

musicalidad y que esa música corresponde también con el mensaje.  

 

1.2.1. Cómo se recogieron los buiñua 

Para compilar estos cantos de buiñua utilizamos una grabadora para registrar los 

cantos de los mayores como: Juan kuiru mayor y sabedor de la comunidad, María Daniama, 

sabedora de la comunidad, Miguel Kuiru mayor de la comunidad. También utilizamos 

nuestros recuerdos con los primos, primas Lenis Kuiru, Albeiro kuiru, Rubiela Kuiru, Jaime 

García, Fany Kuiru, en las ceremonias de cuando éramos niños y escuchábamos a los 

mayores que algunos de ellos nos acompañan desde el más allá como: Noinuiyɨ (nombre 

ancestral de Aurelio kuiru), Yianuigɨza (nombre ancestral de Regina Naforo), Noinuigɨdo 

(nombre ancestral de Avelino kuiru), entre otros. Los otros que siguen compartiendo estos 

legados como Juan kuiru, María Daniama, Calixto kuiru, Isabel Castro, Miguel kuiru, entre 

otos. El canto del buiñua todavía se emplea en la ceremonia del rafue. Hace dos años, por 

ejemplo, participé en un rafue de yadiko. En este rafue me encargué de enseñar a los niños 

las diferentes clases de buiñua. Así contamos varias veces cada canto hasta que los niños 

aprendieron la letra, la música y el paso. También les expliqué el significado de cada buiñua, 

porque muchas personas saben cantar, pero no saben el significado profundo. Esta 

experiencia me permitió identificar que para transmitir el conocimiento a la juventud y la 

niñez, no es necesario llenarles de conocimientos sin antes ver hasta dónde llega su 

capacidad. De igual manera aprendí, aquel o aquella que transmite nuestros conocimientos 

milenarios no simplemente saberlo de teoría sin antes haberlo puesto en práctica por que de 

allí va a hablar y quienes te han visto tendrá de referencia que no es simplemente un discurso. 

Otro aspecto fundamental; los trasmisores de conocimientos tienen que tener el corazón 

dulce, corazón de madre, no verlos que son débiles o incapaces sino dejar salir la niñez que 

tenemos y eso nos permitirá tejer juntos el aprendizaje.    

 

Después de grabar y aprender los buiñua, utilizamos una grafía adoptada para 

transcribir cada uno de los cantos. Esa transcripción se puede ver en este trabajo. También 

hicimos una grabación de cada canto para que las futuras generaciones puedan escuchar y 

aprender. Esos audios también hacen parte de este trabajo. Pero el trabajo no se termina con 

la grabación. También dialogamos con los mayores de la comunidad para que ellos nos 

corrigieran sobre el ritmo, el paso y el significado de los cantos. 

 

1.2.2. El origen del buiñua 

 

El buiña para el clan Jitómagaro se originó al mismo tiempo que la vida que dio origen 

a la humanidad. La vida acompañada de sonidos, de voces, de movimientos, de escrituras, de 

mensajes, de trabajos. La vida es una conexión colectiva y el buiñua expresa muy bien este 

sentido. En el buiñua participan un hombre y una mujer. Mientras que el hombre canta, la 

mujer contrasta. Estas dos energías de vida también expresan la abundancia de la naturaleza 

y la armonización. El hombre lleva el jaɨgabɨ y la mujer lleva el juiñoi. Estas bebidas también 

nos enseñan sobre el origen de la vida.  

El buiñua se canta antes del rafue. Puede ser días antes del rafue y también durante el 

rafue, antes del canto de apertura.  Estos buiñua pueden ser cantados por los anfitriones. 

Pueden ser los dueños de casa, papá y mamá; los niños, los jóvenes, sobrinos, sobrinas. O 

aquellas personas que hayan sido designadas por los organizadores.  



13 
 

Cantar un buiñua es muy importante para los organizadores. El buiñua expresa una 

realidad vista, sentida, durante y antes de la ceremonia. En el buiñua se informa sobre cómo 

se hizo el trabajo previo, sobre cómo se preparó la comunidad para esta ceremonia.  

 

1.2.3. Quiénes componen el buiñua 

 

Principalmente, el buiñua lo componen los mayores de la comunidad. Ellos dicen que 

para componer un buiñua se debe conocer muy bien el significado del rafue. También dicen 

que el buiñua viene en sonidos y palabras desde el origen. Es decir, que nuestros ancestros 

más antiguos nos dejaron esta palabra para aprender consejo.  

 

Hoy en día también es posible componer el buiñua. Para componer un buiñua se 

necesita conocer la historia de vida, conocer la historia de la ceremonia, el significado 

profundo de cada canto, aprender de memoria la melodía de los diferentes tipos de buiñua y 

participar de la tradición de la cultura. Crear un buiñua permite evaluar qué tanto se sabe de 

la cultura, del trabajo, del respeto. No se puede cantar un buiñua para cuestionar sin conocer 

lo difícil y complejo que es la tradición del rafue y el esfuerzo que implica prepararlo durante 

muchos años.  

 

2. Qué nos enseña el buiñua 

 

El buiñua enseña al hombre y a la mujer. Pero no se refiere a la educación de lo físico, 

sino a la formación interior, espiritual. El buiñua enseña una ética del trabajo, de la 

colaboración y el respeto. También se aprende a cuidar a la madre tierra cuando se canta y 

se aprende el mensaje de cada buiñua. El buiñua es una forma de fɨnua, es decir, de 

preparación espiritual.  

 

El mensaje de los buiñua habla, por lo general, de nuestra preparación interior, 

espiritual. Por ejemplo, el buiñua (3, de la antología) habla directamente de ese tema: 

Fɨnórizaɨbitɨkue, maízaɨbiiñedɨɨkuiii. 

Fɨnórizaɨbitɨkue, maízaɨbiiñedɨɨkuiii. 

 

Este buiñua nos dice que  

 

He venido a prepararme, no he venido a comer. 

He venido a prepararme, no he venido a comer. 

 

Sabemos que durante un rafue se comparten alimentos. Pero el alimento más 

importante del rafue es el aprendizaje espiritual. Este aprendizaje le permite al ser actuar en 

armonía con la totalidad. “No he venido a comer” significa que venimos a escuchar, a 

aprender, a armonizar, a sanar. Por eso la apertura de un rafue está ligada al buiñua. Quien lo 

canta nos advierte del significado que tiene esta ceremonia para la comunidad.  

 

En otro buiñua de la antología (1) se habla de los símbolos del origen de la vida: 

 

Áanaba Éiño Nóoinui Buuinaiñúu.  

Áatɨka juuyekúu. 

Úuaimo fɨɨgo kaɨ koomuuiyɨɨɨ. 

Este buiñua dice que  

 

Desde el origen la madre Noinui Buinañu 

Trajo la totuma.  

En esa palabra está la perfección de nuestra vida. 

 

Los danzantes del buiñua llevan una totuma. Esa totuma se menciona en el canto. El 

líquido de la totuma, jaɨgabɨ y juiñoi, recuerdan que somos ese líquido de vida. La totuma 

además recuerda que venimos de un útero. Por eso a esa madre le agradecemos la perfección 

de la vida. La madre se llama Noinui Buinaño. Su nombre quiere decir que ella fue también 

preparada, bañada, dietada para permitir la vida. Su energía de vida es perfecta. De esa 

energía vienen todos los seres de la naturaleza. 

 

2.1. Por qué enseñar el buiñua 

 

Los ejemplos de buiñua de nuestra antología tienen gran importancia. Mediante ellos 

logramos mostrar la gran variedad de temas, conceptos y enseñanzas que nos dejaron 

nuestros mayores. Esas enseñanzas antiguas todavía nos sirven para vivir mejor, para 

respetarnos más y convivir en nuestro territorio. Esas enseñanzas nos han permitido vivir en 

nuestro territorio sin destruirlo. Por eso he escrito este trabajo. Para que los jóvenes y los 

niños nos ayuden a cantar. Si vuelven a cantar van a cuidar nuestro territorio.  

3. NANOIDE YOINANO 

 

Ero kaɨmakɨ benori jae baɨna kaɨ uzutɨaɨ yofuekana atɨka iedɨno yoitɨkue, omoɨ 

kakáreiyena. Aiyo onoiñedɨkue iadɨ nano ba kue kakana, kue kɨono, due kue onoigano 

ɨedoitɨkue. 

Bie taɨjɨemo bueiñua ie rua iedɨno ɨedoitɨkue, afe kɨgɨdo jɨ jɨaɨe yetarafuiyaɨ jino yoye. 

Jɨaɨruido nɨbaɨ ruamo, guiye fɨnuamo, niyamo, makajamo yetárafuena iñede daɨdɨkaɨ. 

Buiñua rafue uaido komuide, iemona arɨbenóri kaɨ uzutɨaɨ rafue yezika, rafue aɨnori 

komekɨmona buiñua rua jonetɨmakɨ, ñeta buiñodɨmakɨ. Buiñua rua kɨgɨdo kaɨ komuiya 

uaidɨno yote, monifue uaidɨno, jagɨiyɨ, naɨedɨno. Daje izoi jɨ buiñua kɨgɨdo komena 

sanódɨmakɨ, komena yetádɨmakɨ. Jɨba ruana kakáide iadɨ afe kɨgɨmo dɨga onóinafuiyaɨ ite, 

Meita rafue fɨnóadɨ jaka buiñoka, iadɨ ba rafuemo buiñua ite iemo buiñoka; ie mei iñede iemo 

me buiñoñeiga. 

Meita menaiyɨnorie buiñoka, ɨima iemo rɨngo. Jaɨgaɨ iemo juiñoui dɨga buiñoka; afe 

zaiya ite, jɨaɨfodo zainide. Rafue fɨnua kɨgɨmo dɨga onoinafuiyaɨ ite, nana jitairede, aiyo taɨjie 

baɨmo ruabaina monaide. Jirari uzútɨaɨ baɨna yokána atɨdɨmakɨ komógɨma onoikana jaiyena, 

fui baɨno komɨnɨmo taɨno yoñeiyena, taɨno akatatañeiyena. 

Jitókome, jitaɨngo yoga, afe uaido komuiyena, afe izoi uruiyaɨ yoyena naga monado. 

Bedai yokána uiyadɨ kaɨ uzutɨaɨ uaiyaɨ ninonino baɨ jaite, jak fuiñeite, namo rɨizikana jaite 

ite. 

Ie jirai beno yezika omoɨna iziruiyanona daɨdɨkue: Jamanomo jitairede, ɨere raifide 

afe uai. Bedaitadɨno buna yoñeniadɨ nɨizoi komogɨma onoite, nɨizoi ra daɨte. Nɨ jamanomo 

yegɨeredɨno komekɨta jino monaitajanona kaɨmo fɨedɨmakɨ.  

Ie uaiyaɨ kaɨ biruido uniñoitɨkaɨ, ɨnoitɨkaɨ, mozioitɨkaɨ ua nabefuena komekɨdo. Dɨga 

nɨkaɨ anado jenoka, dɨga okózifue baɨmo jino ñuefuena monaide; afena ra kaɨ daɨñenia ja 

baɨna kaɨena jenoka, kaɨena monaitajanona kaɨmo iga nia feite, dɨnóri fɨebite, fia uaina fɨebite. 

Taɨnori jibie duitɨkaɨ, taɨnori yera meitɨkaɨ, ua jɨba komena fɨebitɨkaɨ. Danɨ kaɨ ɨkoɨniadɨ 

ɨrafue kaɨmo komuite, zufue, yegɨfue, rairaɨfue, ebéfue, ua nana.  

Bie unoinafuiyaɨ kaɨe, bu ieiñede, meita kaɨmo duide; jɨaɨmakɨ afena ra daɨñeite. 

Bedaɨitade ɨnoiyadedɨ kaɨ iyázuruna ñue onoitɨkaɨ, uruiyaɨ komuitayena onoitɨkaɨ, duiko 

izoide dukɨyadɨ afena meineitɨkaɨ, jiyotaitɨkaɨ. Kaɨ ɨnoiyadedɨ kaɨ iyano jɨka kakaite, iyireite; 

uzutɨaɨ uaiyaɨ meine abɨdo rɨzikana jaite nagagɨmaɨaɨdo.  

Aiyo monifue ite, uruiyaɨ ebire guitɨmakɨ, zairitɨmakɨ, makaitɨmakɨ gebuitɨmakɨ, 

roitɨmakɨ. Jirari bie taɨjɨe fɨnoka omoɨ eroiye, bie yogano baɨ omoɨ nabainoyena, dafuerie baɨ 

duyukana uiyena, meita nana biemo kaɨ taɨjɨiyena ua komekɨmona.  

Nana taɨjɨemona kome onode, niyamona, raua kɨgɨdo anóde, fakua kɨgɨdo kome 

onóde. Jibie fia dua jirari nɨbaɨ onode kome daɨde, jɨno fia jibie duáfuena dute, ie mei jɨaɨno 

uáfuena dute, komekɨri. Biruido kaɨ uruiyaɨ ja kaɨ komuiya uáina ra daɨñedɨmakɨ, kaɨ eirue 

namakɨ yetárafuena jamairuitɨmakɨ, dɨno jamanomo zurede.  

Jɨáɨmakɨ uái dukɨiyadɨ efe nɨkɨdotɨmakɨ iadɨ afena ñue onoiñedɨmakɨ iadɨ, taɨfodo 

jaikaidɨmakɨ. Meita biruido kaɨ iyano rɨinide, feko kakáide, duiko ja manonide, mei jɨaɨmakɨ 

uái nɨkɨdua ɨkoɨniadɨ feiraitɨkaɨ. Bie yezika kaɨ uzutɨaɨ zure itɨmakɨ, taɨnori okózifue 

jeɨdɨmakɨ, ɨnɨefue jeɨdɨmakɨ, taɨnori aiyo faibi fuitadɨmakɨ. Nɨizoi mei kaɨ afemakɨmo afeno 

ɨbaitɨkaɨ, meairedɨkaɨ. Benɨ afena yezika, ja uire baɨna taɨno; ja kaɨ uzutɨaɨ jaitɨmakɨ. Beno 

yezika kaɨmo duide, ja monaitɨkaɨ, zairidɨkaɨ, ɨfomo uitɨraɨ faɨjɨdeza, ja jɨaɨ eikomedɨkaɨ, 

benɨa yezika kaɨ uaiyaɨmo erokaitɨkaɨ ua nabéfuena. Bedaɨ yoñenado uruiyaɨ moo abɨri 

raɨyakaiñede, jitokome reɨrungona eimo oñede, kɨrɨgaɨna niñede, eimo ranitana niñede, 

yokofena niñede, eimo ɨnárakona niñede, moomo ja jibiena fɨnoñede, jakáfaɨna tɨeñede, ja 

feide, onóiñedɨmakɨ. 

Bie yezika mei nɨe eikome uruiyaɨ ana raɨnaiyano yua, yetaja; nɨe eirɨngo jizana bedai 

iri, bedai taɨjɨri daɨna, daɨñena. Naɨ biruido kaɨ kɨgɨmo eikome, eirɨngo iya yezika afe uaiyaɨ 

nɨkɨdoitɨkaɨ, jɨkanoitɨkaɨ taɨno fui baɨna kaɨ meyeñeiyena. Afe yazika taɨno yoitɨkaɨ, kue moo, 

kue ei kuena yoñede, kue izo kuena yoñede, kue ama kuena yoñede, kue mokama kuena 

yoñede daɨtɨkaɨ, taɨnona uritɨkaɨ, ja mei taɨno, ja mei iñeite, benɨa yezika mei jamairuitɨkaɨ. 

Nabefuena kakaitɨkaɨ taɨfodo jaiñeiyena, jofona, iyinodo jagɨiyɨdo, naɨedo; ñue kaɨ kɨrɨtɨkoɨ 

zaiyonota afemo joneitɨkaɨ, ɨere ebirede kome gaɨadɨ.  

Meita kaɨ uzutɨaɨ uiyekomo jaɨaɨre naideitɨkaɨ naga monado. Biruido kue jamanomo 

zure itɨkue mei kaɨ uruiyaɨ jamaifuedo iyari, ¿nɨno mei jenodɨmakɨita jamaruitɨmakɨ? 

daɨdɨkue. Nɨbaɨ imakɨ mootɨaɨ yoñenado o koni afe fia imakɨ gaɨñena. Kuemona ɨere itaire, 

mei aferi komuidɨkue, kue moo, kue ei iaiyɨnoɨ afenɨ uíyaɨ nogarui yofɨrena. Kué kome 

daɨiyadɨ afena meineitɨkaɨ, jɨaɨmamo okuiriñeno dama komemo eroikana jenóka, meita baɨna 

ja komemo yegɨiñede feko ita, ja kome kɨrɨtɨkoɨmo joide. Jirari bie uai omoɨmo ɨedotɨkue. 

Nabéfuena kaɨ mamenoyena, oitɨkaɨ daɨdɨkue kue naɨraɨ. Nano dɨnori beno ɨdazitikue, baɨ 

jɨaɨyegori jɨaɨfue ñue jino duiñoye.  

 

4. Budɨkue  

   

 

2. foto: Fernando Urbina Rangel 23/5/ 1992  

 

Noinui Jitómadɨkue: Moo iemo Eiño jagɨiyɨdɨkue, afeiyɨnoɨ naɨédɨkue, efeiyɨnoɨ 

nɨkaɨda monaitaga uruedɨkue, ikue komuiya. Kue komuiya izuru monaiya namani arɨfenemo 

ite, Kotue fuemo Jitómagaro eifokɨ ite. Dɨnori komuidɨkue, dɨnori zairidɨkue. Kue dueniadɨ 

kue moo iaiyɨnoɨ yogakue, yetákakue, fɨnodogakue. Naɨ kue dueniadɨ kaɨ komuiya uaina 

gaɨdɨkue, kue moo rafuiyaɨ yoiyadɨ afedo kakáreifɨredɨkue, ñuera uai. Naga nauifei iemo 

naɨona jibie imakɨ duiyadɨ rafueiyaɨ yofɨrena, yetárafue, taɨjɨe uai, komuiya uai. Kue moo 

rafue uai yɨnote kue uzúmamona. Afemɨe mamekɨ Noinuigɨdo. Meita yadiko rafue fɨnode, 

iemo jɨ afemɨe roraɨma. Kue ei Yiánuigɨza aiyaɨrango. Meita kue anánekomo komuidɨkue, 

dɨnomo itɨkue. Naɨ kue uruenia kue naɨraɨ rafue fɨnodɨmakɨ, iena kɨodɨkue, afemo itɨkue. 

Nano fueñi kue mokama Mogorofe yuaɨ fɨnua, afemɨe kue moo Noinuiyɨ iemo kue izo 

Noinuigɨdo nabaika, nɨ uiyekomo itɨnona mameidɨno, nɨ afe rafue uai ɨdazitɨno; iadɨ nana 

tajɨdɨmakɨ, meita nana iaɨoɨ fɨnoka. 

Afe rafuemo baka due rafue iedɨnona kɨodɨkue, ruana iemo buiñuana. Dɨnomona be 

buiñua ie ruana jamanomo gaɨdɨkue, iadɨ nana ruanɨaɨna. Meita afe rafuemo kue amatɨaɨ, kue 

mirɨngotɨaɨ, ua nana nakoyae buiñodɨmakɨ. Nɨ dama ebire kɨoina imakɨ buiñua. 

Afe rafue zaiya mei are iya ɨkoɨniadɨ kue moo ja nediko fɨnode, nɨ afemɨe yɨnoga kaɨ 

biyagobe rafue uaidɨno taɨnia uiko. Nediko fɨnode, nɨ Noinui Buinaima nano fɨnoka rafue. 

Afe rafuemo nane kɨodɨkue imakɨ buiñuana, afe rafuemo buiñoakadɨkue iadɨ naɨ meairuitɨku, 

jakɨruitɨkueza jaka buiñoñedɨkue. Iadɨ afedo kue abɨ jetaka bitɨkue, onoikana bitɨkue, 

fakakana bitɨkue. 

Nana imakɨ taɨjɨna kɨgɨdo jaikaidɨkue, kanokana jaido, naɨ uruedɨkue iadɨ. Jaka kue 

uruenamo rafue iedɨnona gaɨdɨkue; ruana, fakariyana, buiñuana, taɨjɨnana, ua nana. 

Nanomona dama jikaifɨredɨkue, fɨgo nabairiyana gaɨñedɨkue, dama kue jɨko dɨga 

raokaifɨredɨkue, taɨjɨkaifɨredɨkue. Meita jɨaɨfodo nanomo komuidɨkue, nɨ kue gaɨno, nɨ 

kuemona ebiredɨno. 

Nediko rafue mei are iya ɨkoɨnia ja kue moo jɨae anáneko fɨnotate, imakɨ fɨnoka; 

komɨnɨ taɨjɨdɨmakɨ, afe kɨgɨdo jɨ kanokaidɨkue ba nano kuemo duidɨno. Ñue ɨdazita fɨnokaza 

jarire anáneko kaifo raiñodɨmakɨ. Anáneko raiñokamo fioriya fɨnoka, nɨ yadɨko oina rafue; 

nane afe yezika rafue uai imakɨ yuana kakadɨkue, dɨnomo buiñua rua, zaiyana kɨua.  

Afe yezika ja dama komekɨna daɨdɨkue; biemo buiñoitɨkue; ikue ja buiñua. Nano 

fueñi ukuduma tɨo daɨde buñuarua rotɨkue, kue ɨɨ Noinuiyɨkɨ oiyaɨka; nano fueñi rotɨkueza 

dama jagɨyɨtaidɨkue, abɨ dokaide, tafuiyaɨ zaikoɨdɨkue, nɨ dama kue duerena, iadɨ mei ja 

rotɨkue iemo zaitɨkue. Dɨnori jakɨfue kuemona jaide, dɨnona bene ja ua nabefuena ruamo 

nabefue erokaidɨkue. 

Jɨaɨmakɨ rafue yoiyadɨ afemo jaifɨredɨkaɨ nana kue amatɨaɨ dɨga, rofɨredɨkaɨ, 

fakárifɨredɨkaɨ, reikaɨ fufɨredɨkaɨ, nɨ dama ebirena rafue iadɨ. Daizoide kɨgɨmo komuidɨkue 

jamanomo gaɨdɨkueza jaka kuemona feiñeite, namo komekɨmona raa daɨika jaitɨkue.   

Dai jɨ kue monaiya yezika uzezi yofuerakomo uigákue, dɨnomo afemakɨ uaina 

yofuegakue, kueyena, uriyena. Dɨnori jɨ afemakɨ dɨbedo moo uai rabénikona yofuegakue. 

Jubekuiro fɨmona itɨkue, atofemona fɨmona iya yezika jofomo bifɨredɨkue, ñeta nane 

jaifɨredɨkue, fɨmona fuiyadɨ nane jafomo bifɨredɨkue, ua dai jubekuiro fɨmona fuite. Bie 

fɨmonaɨamo dɨga rafue fɨnofɨrena, afemo ifɨredɨkaɨ kue naɨraɨ dɨga. Afe mei nana uzezi 

yofuerakomo jaidɨkue, dɨnori yofuegakue, fɨnodogakue afemakɨ uaina, jɨ kaɨ úaina 

yofuegakue, yetakakue fɨnodogakue.  

Afemo naɨ kue iya yezika kue moo zafenaite, dɨno jamanomo kuemo zufue fɨebide, 

komekɨmona edɨkue. Afemɨe rofɨreiga ruanɨaɨ fakafɨredɨkue, ie rofɨreiga buiñua rua 

fakafɨredɨkue. Are kue iyanomona jaiñedɨkue jaɨnomo, kue ama Juan dɨga taɨjɨkaifɨredɨkue, 

afemɨemona jɨ onoikana bitɨkue.  Dai are iya ɨkoɨniadɨ uzezi yofuegano fuitadɨkue, iadɨ kue 

moo yoganodɨno jaka kuemo ite, námo ra daɨdɨkue afenona. Are abɨna oñedɨkue, kue amatɨaɨ, 

mirɨngotɨaɨ uaiyaɨdo abɨ komekɨ maɨritakana bitɨkue. Iadɨ jakan rua kue komekɨdo jaide 

afemo ite, nɨ kue gaɨgano. Kue moo zafunaiya meinona kue ama Juan afeno yɨnoga, meita 

afemɨemo yerado dukɨfɨrede. Afe rafuemo kue ama kuena zijɨnarua rotatafɨrede, meita kue 

rofɨreiga. Dɨnori meita kue moo jaiya meino fɨgo izire iñede, mei kue ama Juan iteza, meita 

afemɨemo jɨkanofɨredɨkue, okuirifɨredɨkue. Naɨ afe yezika kue ei ite, jɨ afengo yokána 

atɨkakue, Meita kaɨ roiyadɨ kue ei Yiánuigɨza aiyaɨfɨrega iemo kue ofaiño María kua ama 

Juan aɨ. Dai zairikana bitɨkue, onoikana bitɨkue, taɨjɨkana bitɨkue. Dai are iya ɨkoɨniadɨ uzezi 

naɨraɨ iyanomo jaidɨkue, dɨnomo afemakɨ uikɨri jɨfánofɨredɨkue, ua dai jaijaikaidɨkue afemakɨ 

kɨgɨdo, ñue jaidɨkue, nɨnonino. Meine bitɨkue, nane jaidɨ, ua dai, ua dai. 

Dai jaijaikaiya ɨkoɨniadɨ kue ei Yiánuigɨza zafenaite. Dɨnóri nane kue komekɨ zure 

fɨebide. Afe meifodo kue komekɨ maɨrítanona taɨjɨkana jaidɨkue. Dɨnona ja jɨka afemakɨ 

kɨgɨmo jaidɨkue, Medellínmo, kue nabai Laura Areiza Serna uigakue afengo komuiyanomo. 

Afenori nane uzezi yofuerako jaidɨkue, Universidad Nacionalmo, dɨnori afemakɨ daɨna 

estadistikamo fɨnorikue, daámani fɨmona itɨkue, ñue jaidɨkue afemo, iadedɨ afe kue komekɨna 

ñue yɨnoñe, nɨ kue jenoñeigano, kue oiyakaiñeigano. Afemo kue iya yezika Laura iemo 

yofueraɨma Selnisch dɨga kue naɨraɨ nofɨkomo meiñuaɨ bitɨkaɨ, da fɨui iyano Maine abɨdo 

jaidɨkaɨ, dai jaifɨredɨkaɨ, meine bifɨredɨkaɨ. Iemo yofueraɨma Selnich Vivas kuena daɨde: Ama 

o onoiyakaigano, o jenokano Universidad de Antioquiamo ite, afe mamekɨ Licenciatura en 

Pedagogía de la madre Tierra, meita afe rabiaɨ eroidɨkue, komekɨtɨkue, ikue afemo jaiya 

afemo fɨnoritɨkue ua komekɨri, nɨ kue jenókano. 

Afemo kue iya yezika Laura dɨga jɨaɨma fɨedɨkoko, iadɨ ñue fuitɨkoko, ñuera rɨngo, 

ñuera kome. Daámani fɨmona dane itɨkoko, biruido afengo ie jenóka iodo jaide, ie mei kue 

jaka dama kue iodo jaidɨkue. Meita Licenciatura en pedagogíamo kue iya yezika komekɨ 

fakadɨkue, ¿mɨnɨkari kue taɨjɨe fɨnoitɨkue?, mei ruana gaɨdɨkue afemo taɨjɨtɨkue buiñua 

ruamo. Dɨnóri ja kue ama Juan dɨga úritɨkue, kue izo iemo yofueraɨma Selnich dɨga úritɨkue, 

ñue ite daɨdɨmakɨ. Afemo taɨjɨemo iya yezika kue izo Egaiñuetɨri rafue fɨnode, yadiko rafue. 

Meita jaidɨkue kua naɨraɨ dɨne, ikaɨ taɨjɨna. Dɨojɨ ritɨkue, fɨnódɨkue, ɨaizaɨ otɨkue, jibie ieri 

fɨnodɨkue ua nabefuan ie kanódɨkue, ñuera komekɨdo. Nɨ kaɨ kaɨmare taɨjɨna afea fe yezika, 

nɨ kue iraɨkaiya; daɨizana ozoi u aina totɨkue. Afe yezika ua nabefuena buiñuamo erokaidɨkue, 

meita buiñua rua fakádɨkue, jɨkánotɨkue ie fakádɨkaɨ. Rafue uikoda komɨnɨ jiruaɨbiya yezika 

kaɨ buiñua, nɨ ebire kɨoina, ebire kakaina. Ie yazika ua nabefue buiñodɨkue, kue mirɨngotɨaɨ 

dɨga, aiyo buiñue ruanɨaɨ rotɨkue. Kue amatɨaɨ, mirɨngotɨaɨ, enaizetɨaɨ, izotɨaɨ, ua nana 

buiñodɨmakɨ. Dɨnori nane daɨdɨkue “buiñuamo” bie taɨjɨe fɨnoitɨkue, afemo jaka eroite, ja mei 

ua nabefuena kaɨ fɨnoka. Ie jirari bie taɨjɨe buiñua iedɨnomo eroide, afe ruado uruiyaɨ kaɨ 

uaiyaɨna onoikana jaiyena, feiñeiyena.  

Afe rafuemo kue mamekɨ jonega kaɨ dɨbenedo; naɨ kue urueniadɨ kue mamekɨna 

oiyakadɨkue. Meita kue mamekɨ dama kue jenoka ua komekɨmona, rafue dɨbenedo 

oiyakadɨkue iemo kaɨzie dɨbenedo. Afe mamekɨ kue jenua yezi meinɨizoi ite daɨdɨkue; Noinui 

Buinaima rafue dɨbenedo, Jitómagaro kaɨzie dɨbenedo. Dai are komekɨ fakaja meinomo ja 

bitɨkue, afe mamekɨna, jamanomo gaɨdɨkue. Naɨ afe rafue iñeniadɨ ja kue mamekɨ kue biga; 

Noinui Jitoma. Kue izo Egaiñuatɨri kuemo jɨkanote nɨizoi o mamekɨ ite daɨna yezi iena 

daɨdɨkue: kue mamekɨ Noinui Jitóma joneye, jirari kuena daɨde ñue ite, jaka jadie mamekɨ 

omo ñue baite. Ja rafue iyarui naɨraɨ uiyeko komɨnɨna daɨde: Biruimo baɨ rafuemo, ruamo 

Noinui Jitóma omoɨ daɨri daɨ, ie yezika komɨnɨ jɨkódɨmakɨ. Meita dɨnomona bene ja kue 

mamekɨ Noinui Jitóma kaɨ dɨbenedo. Ite jɨ kue mamekɨ uzezi dɨbenedo iadedɨ afena fɨgo 

gaɨñedɨkue, kue komekɨna fɨgo yɨnoñede. Dɨnona bene ja kue mamekɨ Noinui Jitómana ite.  

Kaɨ dɨbenedo mamekɨ fia mamekɨiñede, ñue kakaina jirari joneñeiga, afe makɨ 

eroikana kome ite, fia iñede, jino ñuefuena kɨotaga; dai kome iñeniadɨ komɨnɨ komena 

zanódɨmakɨ, oiyo komeri uritɨmakɨ, dai afeno ite. Biruido kue komekɨ kaɨmare ite, mei komo 

bie taɨjɨe uiko komuide benori fuiñede komo taɨnede. Nɨ kue taɨjɨe, nɨ kue nitaoigano, uzutɨaɨ 

uaiya feiñeiyena, namo rɨizikana jaite, fuiñete. Komo nabefue nɨ afemo erokaidɨkue, ie jirari 

afeno meiñotɨkue, afeno kuetɨkue jama jɨaɨno kɨiyanona kaɨ dɨbenena ra iaoɨ daɨyena. 

 

5. Nɨno bie tɨjɨe fɨnoka 

 

Mei bie taɨjɨe Jitómagaro naɨraɨ kɨgɨmo fɨnoka. Jitómagaro naɨraɨ eifokɨ Monaiya 

Namani dɨbenemo ite, Jifikotue fuemo. Afe dɨbenemo dɨga ranɨaɨ iya: ragɨnɨaɨ, rarokɨaɨ, 

okainaɨaɨ, chamunɨaɨ, ofokuizaɨ, ua nana. Daje izoi jɨ naɨraɨaɨ iemo imakɨ onoinafuiyaɨ. Bie 

onoinafuiyaɨ uzezi naɨraɨ dukɨna yezika rairuika, yofuetañeiga, yegɨdoga, afe ɨkoɨniadɨ jɨaɨno 

feide, jaiyairagɨma uai. Bedaɨtana jirari bie taɨjɨe Jitómagaro naɨraɨ kɨgɨmo fɨnoka. Murui 

muina imakɨ, mɨnɨka uaido uritɨmakɨ. Jitómagaro naɨraɨ iemo jɨaɨe naɨraɨ, jae baɨna onodɨmakɨ 

iaaɨoɨ eifokɨna, uaina, yetarafuena, binɨemo itɨno dɨga ranɨaɨ dane gaɨinana. Bie yezika 

Jitómagaro ja jebuidɨmakɨ, aiyo itɨmakɨ. Einamakɨ, jitokomɨnɨ iemo uruiyaɨ. Aiyo kaɨ 

eifokɨmo itɨmakɨ, ie mei jɨaɨno uzezi kɨgɨmo itɨmakɨ, tajɨkaidɨmakɨ, afemakɨ kɨgɨmo 

fɨnoritɨmakɨ, ñeta meine abɨdo bitɨmakɨ. Jemakɨriedɨno ñue kaɨ uaina uritɨmakɨ, kuetɨmakɨ. 

Daje izoi jɨ uzezi uaido uritɨmakɨ, iemo kuetɨmakɨ. 

Benómo fɨnóka bie taɨjɨe bueiñua iedɨno, mei kaɨ jiótmagaro rafue kɨgɨmo Yadikomo 

buiñua ite, fakáka, roga, zaiga. Afe uai komuiyanona onodɨno naɨ ite, ie yuado komogɨma 

onoikana biyena, ie feiñeiyena, jirari fɨnoka. Iemei benóri afe uaiyaɨ iñedeniadedɨ mei jɨaɨnori 

fɨnóka. Meita bie fɨnua, yua kɨgɨdo komogɨmamo jino ɨedokana atɨka, ua nabefuena. Mei kaɨ 

biyagobe ja feiyoikaiya eroika. Jirari Jitómagaro iyanomo fɨnóka, yadiraɨnɨ dɨnomo, Nofɨko 

aɨnori; Monaiya Namani dɨbenemo. 

5.1. Eifokɨ 

Jitómagaro naɨraɨ eifokɨ jae baɨna onoiga, imakɨ uzutɨaɨ jonia izoi. Bie eifokɨmo fɨgo 

uzezi naɨraɨ ɨrɨdoñedɨmakɨ, ja jizirai iji nɨkɨdua yezika jamanomo fɨenide uai yotɨmakɨ. 

Afemakɨ muruina iemo mauinaɨna itɨmakɨ. Rafuemo afaifene imakɨ muruina biya, fuirɨfene 

imakɨ muruina biya. Murui-muina kɨgɨmo fɨgoámani uai iya: mɨnɨka, nɨpode, bue iemo mɨka. 

Mɨnɨka uaido úritɨno Nofɨkomo itɨmakɨ, Nɨpode naɨraɨ Nofɨko onimo itɨmakɨ, Mɨka naɨraɨ 

Cauinari fuemo itɨmakɨ, ie mei Bue naɨraɨ Uiyokue fuemo itɨmakɨ. Bie enɨe kɨkɨmo imaniyaɨ 

ite, iye, iyetue, iduaɨ eimo ikoriaɨ. Nokɨniadɨ afedo jaɨkana jaidɨmakɨ jɨaɨnaɨraɨ dɨne rafuemo, 

nabairikaidɨmakɨ. Jitómagaro naɨraɨmona imakɨ eifokɨ jamanomo raifide, nɨ imakɨ 

komuiyano, nɨ imakɨ jaiyagaɨ namakɨ uai iyano, ɨnɨnaiyano, meita jamanomo raifide, feinide, 

bumo fekanide. 

 

 

                     

 

 

 

 

 

 

 

 

 

 

                                                                   Selnich Vivas Hurtado 12/12/2016 

 

 

Benɨ kaɨ eifokɨ jana, jitómagaro eifokɨ. Jae jiyakɨmomo moo fɨnuanona kaɨ uzutɨarmo 

fɨenokaiga, ie dɨno kaɨ uzutɨaɨ kaɨmo fɨeka ie dɨno kaɨ jɨ daje izui kaɨ úruiyaɨmo fɨeitɨkaɨ. 

Jazikɨ nɨne tɨdɨide, enɨe fia nɨne mokónigɨ kɨoide; jaɨnoi nɨne enefekomo kɨoide, ñura 

jaɨnoi, ñuera iji. Bie izoi uiñogamo dɨga ranɨaɨ iya, okainaɨaɨ: jae jaka komuiya izoi naɨ kaɨmo 

ite. Jaɨnoi jaka ie biya izoi jaide ua dai jaka ite naga mona. Buna afe kɨgɨ ɨrɨtaiñeiga, yaɨñeiga. 

Jazikɨ fia tɨiafuena tɨeñeiga, okáinari fia jɨfanoñena, enɨe fia yaguadoñeiga, ñue 

kɨoide, iyínore kɨoide. Bedai uáfuena uruiyaɨ yogano ie iyano kɨoide, bedai ua einamakɨ 

komekɨmona úrite iyano eroide. 

Jae baɨna jiyakɨmo atɨka uai ɨnua jino bedai monaide, bedai kɨoide, iyirede; fia taɨno 

uáiñede, fia uaido úriñena, komekɨdo úrita jino nɨkaɨdo monaitaga. Bedai iya kɨgɨdo dɨga 

komɨnɨ jaide, uzutɨaɨ, bigɨma, bitɨgɨma, uire jɨaɨgɨma, ua jɨaɨgɨma dai, ua dai; gaɨtɨmakɨ gaɨna, 

biya, iya, itɨmakɨ.  

Nagagɨma dai uiñogaza ebirede, uiñogaza komekɨri, raza. Nona benóri ite ranɨaɨ 

kaɨmo raifide, kaɨ nabaitɨaɨ, guiye jenórano, jofo fɨnórano, ɨnɨrano makarano. Jaɨnoi kaɨ guiye 

fɨnora, jaɨgabɨ, juiñoi fɨnóra jaɨnoiza jamanomo raifide. Jae daɨizaɨna eiño rɨbei, komuiya 

rɨbei, mo faibi.  

Nɨe izoiteita kaɨ iyano zure ite, iñeite, ñue fɨnóye, afe izoi itɨkaɨ, afe izoi jaitɨkaɨ, 

nabairitɨkaɨ, afedo eroikana uai nikána uitɨka. Daizoide anari ñue ɨnɨdɨkaɨ, ñue guitɨkaɨ, ñue 

taɨjɨdɨkaɨ, ñue zaitɨkaɨ, ñue rotɨkaɨ, jɨaɨmana kanódɨkaɨ meita jɨaɨma komekɨ jiyotatɨkaɨ. 

Meita kaɨ ifokɨ jaka bedai eroide, bedai eroite. Jɨaɨmakɨ iyano jɨafodo eroide, jaka 

afemakɨ komuiya izoi, o koni imakɨ feifuiya ɨkoɨniadɨ dai eroide. Meita kaɨ iyano jaka baɨna 

jonia izoi ite, ua dai jaite nagagɨmaɨaɨdo ɨnoiyadedɨ; maita jaka fuiñeite.  

 

5.2 Jaeidɨno 

 

Jaemona Jitómagaro naɨraɨ oni uai itɨmakɨ, iemo uzezi naɨraɨ dukɨdɨmakɨ. Jizɨrai naɨe 

nɨkɨdotɨmakɨ, dɨga fɨmona afemo itɨmakɨ. Afe ɨkoɨniadɨ dɨga komɨnɨ jɨka jaidɨmakɨ, 

fazɨkamakɨ, uáinɨaɨ feide, dɨga zufuiyaɨ komuide. Bie tajɨe taɨnedɨmɨe Perumona bite, afemɨe 

mamekɨ Julio César Arana, jizɨe naɨe fekaraɨma, iedo Colombia daɨna naɨraɨ fekaranɨ bene 

dukɨdɨmakɨ. Afe taɨjɨe ɨkoɨniadɨ Jitómagaro naɨraɨ iemo jɨaɨe naɨraɨ fuitákamakɨ, kanori 

fagámakɨ, dɨga komɨnɨ tɨide. Afemo fuiñeiyena Jitómagaronɨaɨ iemo jɨae naɨraɨ jɨaɨnomo 

botádɨmakɨ iadɨ birui itɨmakɨ. Afe mei jɨ jɨaɨe fekaranɨ dukɨna; ragɨmo taɨjɨdɨno. Ie mei okaina 

igoraɨmo taɨjɨdɨno, ie mei jibie yaguedotɨno, ie mei kobiaɨdo jɨaɨma fazɨdɨno, jamanomo zufue 

uai kaɨmo yotɨmakɨ, ɨráfuiyaɨ. Are iya ɨkoniadɨ bie tajɨe, zufuiyaɨ, ebefue, yaroka uai fuite. 

Afe mei jiaɨe ebefuiyaɨ dukɨna, uzezi naɨraɨ rɨirede rabeniko; akɨ imakɨ moo uai; naɨ birui ite 

kaɨ kɨgɨmo. Okainaɨ igoraɨ ua taɨjɨe dukɨde, fia dɨga okainaɨaɨri jɨfánotɨmakɨ. Jibie yagudua 

taɨjie dukɨde. Ua dai jɨaɨe taɨjɨe bite. Jamanomo duere kaɨna fɨnódɨmakɨ, iedo aiyo kaɨ 

einamakɨ uaiyaɨ, onónafuiya, komuiya uai feide. Iadɨ nana feiñede ite, jagɨiyɨ, naɨe, iyɨno ite. 

Afe jaka bu kaɨmona baɨroñei, fuiñeite, jaka ite nagagɨmaɨaɨdo. 

 

5.3 Jirari buiñua uai yoitɨkue  

 

Bedai jɨaɨe naɨraɨ kaɨ kɨgɨmo ebe uai komuitajado kaɨ ruanɨaɨ feide, buiñua ruana 

jamairuitɨkaɨ, afe ɨkoɨnia ra daɨñedɨkaɨ. Rafue kɨgɨmo bueiñua ie ruado, ie zaiyana kɨode 

uruiyaɨ afena iraɨkaiya, ra daɨna, meita meine abɨdo afe uiyaɨna meineitɨkaɨ.  

Kuemona jamanomo ebire kɨoide, ɨere ebirede. Rafue uikodo taɨjɨemona dukɨnona ba 

eikome eirɨngo dɨga buiñua, jitaɨngo jitókome dɨga, uruiya; ñeta ba jɨaɨma jirotatɨmakɨ, 

kaɨmare itɨmakɨ, ebire kɨoide. Beidai imakɨ eikome, eirɨngo, iyamaɨ yogaza nana komɨnɨ jiere 

itɨmakɨ, ebire itɨmakɨ, nɨnónino. Meita buiñua kɨgɨdo meine abɨdo darie uáiyaɨ meinetɨkaɨ, jae 

baɨna kaɨ uzutɨaɨ atɨka uaiyaɨ meine abɨdo kaɨmo jobikana jaide. 

Dɨnori roraɨma komuide, aiyaɨrango komuide, ɨima jibinana raa daɨde, dɨonana 

radaɨde; rɨngo mazakana ra daɨde, farekana ra daɨde. Nɨ ɨima iemo rɨngo maɨriekɨ, afeiyɨnoɨ 

manodana mameide. Rafue imkɨ fɨnoadɨ nana jiekaidɨmakɨ, onoɨ ɨerede. Oniba jɨaɨmakɨ rafue 

yoiyadɨ jɨae runa ja rote, rɨngo aiyaɨde.  

Bedai ja baɨna uzutɨaɨ yofuekana atɨdɨmakɨ, meita rɨire naidaidɨmakɨ, jika kɨoide, jika 

kaáide, ie izoi jɨ kaɨ itɨkaɨ. Meita komɨnɨ komekɨ yoóiga izoide, fia fueri iñedɨmakɨ. Kaɨ 

komuiya yazika bie uáinɨaɨdo komuidɨkaɨ, afedo zairidɨkaɨ, afemo itɨkaɨ, afedo jaka itɨkaɨ. 

Meita naga nauifei ecome ba uruiyaɨ ana raɨnajanona yoyode, ba taɨjɨe jaiya eroikana.  

Da nauifei da yote, jɨaɨe nauifei jɨaɨno yote, jɨaɨe yote; ba urue, jitokome maɨriekɨdo 

eroikana, ua nabefuena dɨga uáiyaɨ yonide. Kome maɨriekɨdo eroikana; nabefuena dɨga uáiyaɨ 

o yoiyadɨ jitókome, urena kome yɨkɨdote, ɨrataitarede. Meita eikome, eirɨngo onode nɨno 

yezika afe uáiyaɨ yore, taɨjɨe jaiya eoroikana, iedo jitókome, urue ie kakána ie kɨona jino 

taɨjɨena monaitate. Naga nauifei jibibɨrɨmo yoga, nɨ jibibɨrɨ úai, dai jibie duga, dai yera mega, 

dai jaɨgabɨ jiroka. Jiyakɨmona bite uai atomona jɨaɨena jonenide, taɨnona uibinide, nia kome 

feiraiya. Nana ebirede iadɨ jɨ jamanomo yegɨerede. 

Beno yezika uruiyaɨ ja zefuiruitɨmakɨ nauifei moo abɨri raɨinana, jarire 

okozinaidɨmakɨ, jarire ɨnɨekɨ imakɨmo dukɨde, moimo edo iya izoi niraɨniraɨde, onibene 

gɨrekairi, enefenemo gɨrekairi, jarire zefuinaitɨmakɨ. 

Mei ¿mɨnɨka ɨkoɨniadɨ beno feikana jaide?, uzezi naɨraɨ dukɨnamona afemakɨ uiyaɨna 

ebena kaɨ yofuekana jaidɨmakɨ, ñue afe uaiyaɨ komuiya onoiñedɨkaɨ kaɨ ɨfo, komekɨ ɨrɨdoka 

jaidɨmakɨ. Afemakɨ yoiyadɨ nɨ uafuedɨno yotɨmakɨ, nɨ moo uai, monifue uai, manue uai 

yetárafueena itɨno, taɨno yatɨmakɨ. Afemakɨ yoiyadɨ dɨka kaɨ mooredɨkaɨ, dɨga eiredɨkaɨ; 

nofɨkɨna moredɨkaɨ, iduna moredɨkaɨ, jitómana maredɨkaɨ, enɨena eiredɨkaɨ, ñeta aferi 

dujuiyano aferi kaɨmataitɨkaɨ. Fɨenide jagɨiyɨ uai ɨnokana jaidɨ, taɨfori itɨkaɨ okainaɨaɨ izoi. 

Kaɨ biyagobena oniñedɨmakɨ iedo ebenaɨrie úrikana jaidɨmakɨ, yoñeiga komɨnɨna jaidɨmakɨ. 

Iaɨoɨ uzutɨaɨ nɨba yoñedɨmakɨ, iedo ebena itɨmakɨ. Bedai kaɨ jamanomo duere 

fɨnódɨmakɨ fui baɨna moo zechenoye, moo jefona jaɨnanoye, nia onoitɨmakɨ. 

Dai baɨ are kaɨ kɨgɨdo biteza afe uaiyaɨ meita kaɨ uruiyaɨ, kaɨ naɨraɨ ja aferi fɨbidɨmakɨ, 

afena kaɨdɨmakɨ. Afemakɨ kueiyakana izoi kuiyakadɨmakɨ, afemakɨ uriya izoi urikadɨmakɨ, 

afemakɨ rua raiyakadɨmakɨ. Moo, ei abɨmo iakaiñenano Uzezi naɨraɨ kɨgɨmo jaidɨmadɨmakɨ. 

Dɨne iya yezika taɨnona uritɨmakɨ, kue bie manoraɨmadɨkue, roraɨmadɨkue, jamanomo 

onodɨkue daɨdɨmakɨ. 

Uzezi naɨraɨ ranɨaɨ nana ebirede iadedɨ nano eroikana kome onoikaide, ɨere ebena 

afemo kome itábikaáɨdɨ komena feiraitade, taɨfodo komena uite. Jirari nanoba jitairedɨno 

komekɨta ñue fokadota kome rana nɨide. Fui baɨna afe nɨika rado afemakɨmo meine eroneta 

kaɨ ranɨaɨ ñue rɨidoga. Jae dai ñue kaɨ uzutɨaɨ afe uaiyaɨna onoiñenado jɨfueta anafenodɨmakɨ. 

Bie yezika kaɨ uruiyaɨ ñue kaɨedɨnona yofueta, fɨnodata afemakɨ kɨkɨgɨmo jɨ fɨnodotaga; meita 

nɨ kaɨ rɨinona itɨno, ja meine abɨdo kaɨna jɨfueñeitɨmakɨ, anáfenoñeitɨmakɨ. 

Ie jirari bie yezika omoɨna daɨdɨkue, iyuire naidaitɨkaɨ, kaɨ biyagobe rɨire yaɨtɨkaɨza, 

ua komekɨri. Ja ɨere are kaɨmo jɨfanoka bitɨmakɨ, ja fɨgora, nano dɨnori ñue ite.  

Jitokome, jitaɨngo, eikome, eringo jɨaɨmamo uriñeno jofo abɨmo erokairi. ɨima 

jibinana ra daɨri, dɨonana ra daɨiri; rɨngoza farekana ra daɨri, mazakana ra daɨiri. Afe ñue 

uiñua izoi arɨ bene ñue urue uiñuana onoitɨo. Nɨ nanoide uruena mameide, ie ñue o uiñoye 

jabe o komekɨmo uriye, afedo onoikana jaitɨo. 

Fui baɨna nana ranɨaɨ omona yegɨiñeite; buiñua rua, jɨaɨe ruanɨaɨ, taɨjɨenɨaɨ, ua nana. 

Ie jirari jibie komekɨri fɨnóka, yera komekɨri fɨnoka. Afe fɨnua yezika dama rorode, ina 

kakade jɨaɨmɨe bite, jɨaɨruido jɨaɨmɨe bite, ua dai ja aiyo dukɨdɨmakɨ. Iedo eroika ja uai yokana 

uiga, jɨaɨmɨe ba ie kakanano jino yote, jɨaɨmɨe yo, ua dai ja oni monaikana jaidɨmakɨ. 

Da nauifei damɨe jibie atɨde, jɨaɨmɨe atɨde, jɨaɨe reɨrungo, ɨmuizaɨ, ɨaizaɨ atɨde; 

okuiñeiga iadɨ iamkɨ komekɨ yoiga izoide. Naga nauifei kaɨmare dukɨdɨmakɨ, ñue itɨmakɨ; 

imakɨ iyano jɨka jayeide, maɨri itɨmakɨ. 

Bedai iyado eroika ba eikomena itɨmɨe ja yokana jaide naga nauifei, iedo kome 

onikana jaide. Dɨnori ja buiñoraɨma komuide, iyaɨrango komuide, roraɨma, niraɨma, niraɨngo, 

uana. Meita meine abɨdo jae kaɨ uzutɨaɨ yokana atɨka uaiyaɨ kaɨmo jabikana bite. 

Nabefueri yɨnogaza ebirere monaikana bite, jino rafuena monaiya. Nana kaɨmo 

duideza bumo okuiritɨkaɨ. Beno yezika ja kome dujukɨire uriñeno nabefuena zuitaka, uaido. 

Afena kɨode uruiyaɨ jiekaidɨmakɨ ja ra daɨna. Nagagɨmado ebire jaide, kamekɨri jaideza jaka 

feiñede, jɨ feiñeite. Ie jirari omoɨmo komekɨ faɨtɨkue ua daje fuedo kaɨ iraɨkaiyena. Buiñua ie 

tajɨjɨemona oni jɨaɨtubimo dukɨikana biya. Nabefuena oitɨkaɨ, mei ua kaɨza daɨdɨkue.  

 

6. Buiñua komuiya 

 

Buiñua jae jaka jiyakɨmona komuide, rafue uaido komuide, ie arɨ bene rafuedo kaɨmo 

monaiya, kaɨmo ina, iena nɨiritɨkaɨ. Daɨzaɨna izoi nana jiyakɨmo komuide jiyakɨmona arɨ bite, 

jagɨiyɨdo, naɨedo, uaidɨga. Buiñua mei rua rafue iya yezica ruado komɨnɨ jirotaina, nakoyae 

taɨjɨiyano jɨaɨma jirotaja, jirokoma biya yezika jirotaina, ɨima roga, rɨngo aiyaɨka. Jaɨgabɨ 

iemo juiñoi dɨga buiñaka, zaikana. ɨima jaɨgabɨ uiga, iemei rɨngo juiñoi uiga juyekodo. 

Naɨ kue úrueniadedɨ kue moo iemo kue ei iaiyɨnoɨ buiñuana kɨodɨkue, kue izotɨaɨ 

buiñuana kɨodɨkue. Afe yezika naɨ buiñua iedɨnona onoiñedɨkue, ruanɨaɨ yoganona jɨ 

onoiñedɨkue, rafuedɨnona jɨ onoiñedɨkue, fia kɨodɨkue. Kue moo jitɨramo buiñua rua rofɨrede, 

naufei jɨ rofɨrede, iedo kakareifɨredɨkue. Rafue yezika ja ua nabefuena imakɨ buiñuana 

kɨodɨkue, menarie buiñodɨmakɨ; ɨima roga iemo rɨngo aiyaɨka. Jɨaɨma abɨedo bene jaidɨmakɨ, 

batɨ jaidɨmakɨ menarie, jɨaɨma jirotatɨmakɨ, fia dama afedo eroidɨkue. Nɨ dama ebire kɨoina 

imakɨ rua, imakɨ zaiya. Komɨnɨ jiruaɨbiadɨ jɨaɨe buiñode, jɨaɨe buiñode, ua dai, ua dai.  

Jɨaɨe naɨraɨ rafue yoiyadɨ afemo kaɨ jaiyadɨ imakɨ buiñuana kɨofɨredɨkue; afe yezika 

naɨ onoiñedɨkue nɨga rafuemo buiñoka. Buiñodɨno abɨ ebire kɨoide, ɨfomo nuikɨrai iya, abɨ 

raiga, ɨdaɨmo firizai iya, fue jideka. Buiñodɨno ɨiñɨaɨ juyekodo jaɨgabɨ uitɨmakɨ, ie mei ringo 

juyekodo juiñoi uite. Iena kue kɨoua yezika dama daɨdɨkue, uire afemakɨ buiñua izoi jɨ kue 

buiñoitɨkue; afe uaiyaɨna ñue onoitɨkue. Dai are kaɨ dɨnomo rafue fɨnoadɨ jaka buinñuamo 

eroidɨkue, iemo jɨ jɨaɨno fɨnoadɨ afemo jɨ eroidɨkua; nɨ nano kue onoiyakaigano. Dai jaikaiya 

ɨkoɨnia baka due kuemo jobikana bite, meita nano fueñi kue buiñua rua rotɨkue kaɨ rafuemo 

naɨ kue dueniadɨ. 

Kaɨ murui muinaɨ kɨgɨmo Yadikomo buiñoka, zɨkɨimo buiñoka, yuaɨmo buiñoka, 

menizaɨmo buiñoka.  Daje buiñue rua iadɨ yadikomo yadiko dɨbenemo raiñoka, zɨkɨimo afe 

dɨbenemo raiñoka; dai yuaɨmo iemo menizaɨmo jɨ afe dɨbenemo raiñoka. Da jɨ kaɨ rafuemo 

buiñua izoi jɨaɨe naɨraɨ kɨgɨmo jɨ buiñodɨmakɨ: Boraɨ, Okaina iemo Muinanɨ. Afemakɨ imakɨ 

uaido buiñodɨmakɨ, ba imakɨ atɨa dɨbenedo buiñodɨmakɨ; da ba kaɨe izoi jɨ jaɨgabɨ ɨma uiga, 

juiñoi rɨngo uiga, daje izoi zaitɨmakɨ. Kuemona dajena eroide iadɨ fia imakɨ uai jɨaɨfodo iya. 

Afemakɨ dɨbenedo ñua onoiñedɨkueza taɨno yanidɨkue, fia kue kɨónano due jiño ɨedotɨkue.   

Rafuemo nanɨ buiñoka, nakoyae, jofo eromo taɨjɨdɨno biñua. Rafue iuikori 

buñodɨmakɨ, ba buiñoakadɨza dɨga, gaɨdɨza: eikomɨnɨ, jitokomɨnɨ iemo uruiyaɨ. Afedo taɨjɨda 

tukɨiyano jɨaɨma jirotatɨmakɨ, komɨnɨ dukɨiya jirotatɨmakɨ. Rafue aɨnoziya yezika ɨraɨzinɨ 

jiruaɨbiya yezika fakarikana bitɨmakɨ, afe fakariyado ruado imakɨ atɨka okaina jufo uitimakɨ; 

ie yezika ie nanɨ buiñokana jaɨgabɨ iemo juiñoina afemakɨ jirotatɨmakɨ, zaikana iemo rokana 

uita jirotatɨmakɨ. ɨima juyekomo jaɨgabɨ uiya, rɨngo juyekomo juiñoi uiga. 

 Dai yuana kakádɨkue, dai kɨodɨkue, iemo jɨ dai kaɨ fɨnódɨkaɨ. Ie jirari bie taɨjɨemo due 

jiño ɨedotɨkue. Naɨ aiyo onoiyɨnona ite, iadeɨ fɨa ñeikana; bie rabemo nono ba kueredɨno 

kueina, fia jɨfañuaiñede. Jɨaɨno jaka kueñeiga, kaɨ dɨbenedo komekɨmo yɨnoga.  

 

6.1. Bu buiñua jonega 

 

Kue moo Noinuiyɨ, iemo kue ama Juan yuana kue kakána “Buiñua mei ua ba daɨizaɨna 

izoi jiyakɨmo komuide, moo jonega, ie arɨ bene kaɨmo rafue kɨgɨdo monaiya, zuiya; nana 

dɨne komuiya uiko ite. Nɨ ba uaido yokana atɨkano, jagɨiyɨna itɨno, yetarafuena itɨno.  

Ie mei arɨ bena kaɨ kɨgɨmo nano fueiñi mei kaɨ uzutɨaɨ ɨdazita jonega, nɨ jɨfaidɨno, 

fɨnóritɨno, rafue uaina onódɨno jonega”. Dai meita jaka yokána atɨka, dai fɨnókana atɨka. Arɨ 

bene kaɨ kɨgɨmo nano fueñi mei kaɨ uzutɨaɨ jonega, daje izo ba jɨaɨno ie imakɨ uzutɨaɨ jonega.  

Nɨ mei nono fueñi rafue yɨnotɨno, ñeta fɨnodɨno. Daɨizaɨna izoi mei nɨ einamakɨ; ua 

jiyakɨmona bite uiai yɨnotɨno. Ie ja dinona bene nagagɨmado yokana atɨtɨdɨmakɨ. 

Meita afe jonetɨno rafue uaina onode, taɨjɨena onodedɨmie, ba ruana gaɨdɨmie. Dai 

ɨnokana biya ɨkoɨniadɨ ja komekɨmo daɨngo zuika biteka jino uaina zuijikaiya; meita komemo 

duide. Kaɨmo ite biruido buiñua mei kaɨ uzutɨaɨ jae baɨ jonega, ie dɨnonona jɨaɨtɨaɨmo yoga, 

ua ie dɨnona kaɨ mootɨaɨ kaɨmo yofuega iena nɨiritɨkaɨ. 

 Ba ñue itabidɨmɨe, gaɨdɨmɨe jaka dama komekɨ fakade, ñue ɨdazita jonete. Tajie 

eroikana, rafue komuiyado eroika, monifuedo eroikana, naɨraɨ gaɨina eroikana, rafue fɨnua 

yezika nakoyae, nanɨ taɨjie jaiyado o koni ba imakɨ uakaiyado eroika janega. 

Ie izoideza eikome buiñua jonega, jitokome jonega, gaɨdɨno janega; nano fueiñi 

komekɨdo fakakana atɨka, ñue jino nogɨkaiyena iemona ja ruana zuijikaide ñeta ja roga, zaiga.  

Dama jonetɨmɨe itemo jɨ menamɨe jonete okoni dɨga imɨe jote daje buiñua; damɨe 

datubi uitaka, jɨaɨmɨe jɨaɨtubi ua jɨaɨmɨe jɨaɨyegoɨ uitaka, ua dai naruana jonetɨmakɨ. 

Fia nɨbaɨ buiñua daɨna jirari dɨnomona raɨnaikaiyanona jonenide; nana yegɨerena 

baɨmo, nan ɨnua baɨmo ja itábikaide, nia kome feiraiya, kome duiraraiya. Ie jirari ba dɨnona 

onoiyakadɨmɨeda baɨna kakáreikana bite, jɨkanokana bite taɨno meyeñeiyena, jirari dɨno 

yoga, ua ñue jino duiñoka. Fia dɨnomona raɨnaikaiyanona ebena o joneye ɨkoɨdeniadɨ ja 

ikɨrafue komuitatɨo, uragaɨ komuitaitɨo, rafue jɨgɨ yaitɨo, ja ñue jaiñede. Jirari baɨna einamakɨ 

dɨno rairuikana bitɨmakɨ yokana bitɨmakɨ, meaire zefuiñeiyena, yoñeiga uruena jaiñeiyena. 

Ie jirari bigɨmamo jino ɨedokana atɨka; biruido kamogɨma zefuiruite dɨnona, ja eikome abɨmo 

raɨiyakainede, jarire ɨnɨe iaɨmo zuide, jarire okozinaide. 

Beno yezika enefenefenemona bite uai nɨkɨdotɨmakɨ, fia ua iakadɨmakɨ; dɨnomona 

naidakaiyano kue bie onodɨkue daɨdɨmakɨ, ñeta jɨaɨma zanókana uitɨmakɨ, nɨ meairena dɨno.  

Jɨaɨe buiñua kɨgɨmo ite jɨaɨnaɨraɨ uaina, bue uaimo ite mɨnɨka uai, mɨka uaimo ite bue 

uai; daje izoi jɨ mɨnɨka uaimo ite muinaɨ uai.  

Jae imakɨ nabairiyayezika jibie duado imakɨ jonega, iyaraifue yua yazi iamakɨ ɨdazita 

jonega; iedo biruido kaɨ buiñua rua kɨgɨmo ite muinanɨ uai, okaina uai, jɨaɨnaɨraɨ ui. Daje izoi 

jɨ kaɨ uiyaɨ ite jɨaɨ naɨra buiñua kɨgɨmo. 

Biruido kaɨ dɨnona onoiñedɨkaɨ, fia ua ruafuena rotɨkaɨ, fia ua zaiyafue zaitɨkaɨ; 

nɨnona bie komuide, buoɨ jonega, nɨbai bie badai yɨnoga, mɨnɨ yote daɨiñedɨkaɨ, fia ua dɨnona 

rotɨkaɨ, onoiñedɨkaɨ. 

Ie jirari benoyezika kaɨ motɨaɨmo jɨkanoitɨkaɨ, amatɨaɨmo jɨkanoitɨkaɨ; uire afemakɨ 

iñenia mei bumona meineitɨkaɨ, onoitɨkaɨ, ja taɨno.  

 

6.2. Mɨnɨka yote buiñua ruamo 

 

Buiñua ruamo mei darie kaɨ komuiya jagɨiyɨ, naɨe, rɨbeijidɨno yote, ba kome karenano 

jino afe ruado raiñode. Nɨizoi komuidɨkaɨ, nɨizoi jagɨiyɨdo arɨ binimo komuidɨkaɨ, ie roiñode. 

Jɨae rafue komuiya uaido bite; nɨizoi kaɨ uzutɨaɨ jae arɨ rafue monaitajanona afedo 

uruiyaɨ yetade, uruiyaɨ yote. Daje izoi jɨaɨemo eiño naɨe, monifue naɨ, jino tajɨena 

monaitagano ñueradɨno ruado fakade, zaite, rote. Jɨaɨeemo oniba jɨae ra mamenota komena 

zanode, jaɨkɨna zanoñede, ie ruado roina. 

Jɨaɨemo ua nabefuena jofo eroikana komena zanode, komena raizikɨrite, raiñokɨrite, 

ua dai. 

Ie mei jɨaɨemo ba nɨno jae o uakaiya uai, ra o jeruiya; okonia rafuemo iya yezika o 

faɨga uai nɨno bumo izire fɨebikaiya ja rafue anari buiñua kɨgɨdo jino joneta komena 

zanódɨmakɨ. 

Jɨaɨemo ba fɨenide iyino dukɨnana kakáiyanona afeno raizikɨte, afe ruifide, meine 

abɨde ie jaiyena. 

Ie izoideza nana rafue kɨgɨmo baɨ baire, dɨnomo kɨode, meita jaka jaemo dai bite ua 

kaɨ uzutɨaɨmona, meita buiñua kɨkɨdo jɨaɨmana zonódɨmakɨ, jɨaɨmana meaire fɨnódɨmakɨ, 

jɨaɨmana yetadɨmakɨ, o koni fuena gaɨtɨmakɨ. Daje buiñua iadɨ jɨaɨrua jɨaɨfodo raiño, jɨaɨe 

jɨaɨfodo raiñode, ua dai, ua dai, jɨaɨruido jɨaɨena eroide iadɨ fiad aje abɨedo jaide, iena komo 

nɨbaɨ jɨaɨno yote, ɨaɨfo daɨde. Maita iyaɨkomɨnɨna itɨno ebe komena itɨmakɨ, o urifɨrena, 

fuirireno, jɨruirena, rairaɨena, ua nana rafue kɨgɨmo nakoya, nabaitɨaɨ buiñua kɨgɨdo o 

rodoitɨmakɨ, meire o fɨnoitɨmakɨ naɨraɨ kɨgɨmo. 

Iana nɨbaɨ naɨraɨ kuena ɨaɨruite daɨitɨomoɨ, kuena ruifiruiyanona dai ñetɨmakɨ daɨtɨoi, 

iabɨna afemakɨiñeda, jɨaɨruido dama kome ɨkoniadɨ, dama kome jenoka baɨfene. Iadɨ ite jaka 

afe kɨgɨmo jɨ komɨnɨ fia jaka komena eoidɨno ite; afemakɨna nɨizoi daɨiñena iadɨ dama, daɨngo 

kome taɨjɨe ɨkoɨdenia komena eoidɨmakɨ. Ieita meita jɨaɨruido jaɨkɨna daɨnana meairuitɨmakɨ, 

jakɨruitɨmak, jirari ja rufue anari buiñua ie rua kɨgɨdo komena raizikɨritɨmakɨ, raiñokɨtɨmakɨ, 

zanódɨmakɨ. Deje izoi jɨ jɨaɨno buiñua kɨgɨdo komena ɨnotɨmakɨ, ñuera uai komemo 

oredɨmakɨ, raiñodɨmakɨ, meita buiñua rua kɨgɨmo dɨga ñuera uaiyaɨ iya iemo ebefuiyaɨ iya. 

Nana ñuera, nana fɨgora, komemo duide. Jirari rafue anari ɨiza, rɨngoza ie taɨjɨ, monifue, onoɨ 

ɨerenano jino akatate, iena rɨinorede meita bu zanoye, bu nɨezi daɨiye; daɨineiya mei daje 

fuedo ɨnokana biteza ua nabefuena kɨotaka bite. 

 

6.3. Nɨizoi buiñodɨno abɨ fɨnoka 

 

Buiñodɨno abɨ ñue fɨnóka, ɨima iemo rɨngo; iadɨ bie emodoñedɨno jofo uaba 

komekɨidɨno: ñuera kome, manaɨrede uaina ierede, jierede, jɨaɨma komekɨna jiyotate, ua dai, 

ua dai. Kaɨ dɨbenedo nɨ raifidɨno, nɨ ɨnogano. Jirari jaka urue jofona fɨmaikana atɨka, yokana 

atɨkaza dai monaikana jaide abɨ ñue fɨnobide jɨka kɨoide, jɨka jayeide. Ie mei jɨaɨnodɨno ja 

kome abɨ, emododɨno jideina, fɨnoina, iena dai daɨna: Meita rɨngo ɨdaɨ jideka jizaɨ iemo 

jirizaɨdo, daje izoi jɨ ɨdaɨ raiga, mɨkojɨ kaifofenemo firizaina maɨtaka, onokairo jideka jizaɨ 

iemo jirizaɨdo. Daje izoi jɨ ie fue ini anafene iemo kaifofene jideka jidererado. Ɨfomo nuikɨrai 

yaɨna, jɨina: rɨngo ie nuikɨrai karaya ie fɨnoina. 

Ɨima abɨ namɨena jideka jizaɨdo iemo jirizaɨdo:  ɨdaɨmo firizai jɨina, nabeziri; jogobe 

raiga nabezi dɨne eroikana, daje izoi jarɨfezi dɨne eroikana. Jɨ emodo dɨbene daje izoi raiga; 

afe rakɨaɨ ie raiyado raiga, majaiño raiyado, amenokaido raiyado raiga. Fekabemo amegɨni 

jɨina, ebire eroide. Ɨfomo nuikɨrai iya, kaɨ yadiraɨnɨdɨkaɨ ɨima ie nuikɨrai kuiyodo ie fɨnoina, 

nɨ Nouinui Buinaima ie nuikɨrai, biruido afena ienidɨkaɨ. Birudo nana dɨnuiyaɨ feikana bite; 

nɨbaɨ fia abɨ jideka, fia raiga, fia nɨbaɨ ɨfomo nuikɨrai jɨtaka. Daɨizaɨna izoi fia ua jɨtajafuena 

jɨtadɨkaɨ, fɨnuafuena fɨnodɨkaɨ; nɨizoi kumuide, mɨnɨka ie fɨnoina, iemo nɨizoi fɨnóka, 

mameide afenɨaɨ. 

Afe jirari bie tajɨe kɨgɨdo due jino ɨedokana bitɨkaɨ, iemo jɨ biemo ite jado jino 

akatatakana bitɨkaɨ. Je baɨ jɨaɨyegoɨmo daɨna izoi mei aiyo onoiñedɨkue, jɨ ɨere baitañedikue 

iadɨ nona ba due kue kakána, kue kɨona, kaɨ fɨnokano jino bie kɨgɨdo yotɨkue. Meita ie 

izoideza ja abɨ jideye fɨnuana kome onode: jizaɨ ibe ota zaigoka, jirizaɨ ibe ota zaigoka, 

enokakɨbe ibe ota zaigoka, ñeta dajemo tameda mɨzabemo tɨyɨda iraimo ruika; orɨ ota abɨ 

jideka. Nɨbai mei dajemo tameka, iraimo ruika; dajemo tameka, iraimo ruika mei ua ñue 

jideyena, ñue iduiyena dai fɨnóka. Ie mei ñue kome fɨnoñeniadɨ jiduiñede, mokore fɨebide, 

ñue kɨoiñede. Daje izoi jɨ raiya jɨba rokɨngo ie oiñena, ua raiyakɨngo ie oina jaka dɨno iena 

baɨna komuide. Ie dɨnona ja nonokɨ jiaɨrede, borarede, o koni ba kome oiyakana izoide dɨga 

tameda ikɨe eiya ota ja abɨmo jonega, ba joneraiganomo jote. Jɨaɨe raiya majaiño itɨraɨ ua 

jofoba abɨmo niede jenidɨno oina, daje izoi amenokaido ie oina, jifizɨngo ie ona, jenidɨno, 

uzeriede; ie ja kome ikɨe iji abɨmo muita ja nirode daje fuedo. Meita dai kome abɨ fɨnóka 

rafue aɨnori, iedo ja kome buiñode, naɨraɨ uiyekomo naidade; meita fia ebire kɨoide ɨma abɨ 

iemo rɨngo abɨ. Dai kaɨ abɨ jideka, dai kaɨ abɨ fɨnoka rafue yezika: nama abɨ, nango abɨ, 

eikome, eirɨngo, uruiyaɨ deje fuedo jideritɨmakɨ. Iyire nana kɨoide, janaɨde. Jae daɨna izoi 

taɨnori kome ebire kɨoina jirari emodoidɨno kɨotañede, emodoidɨno akatañena; nɨa jofo kome 

komekɨri ñuara uaina zuiya, monifue monaide, jiefuena kome ite, ie jino naɨraɨmo kɨotate, 

dɨno kome fɨnode ie baiye ebire kɨoina. 

 

6.4. Nɨiozoi buiñua rua zaiga 

 

Kaɨ murui muinaɨ kɨgɨmo nana ruanɨa jaka ba ie zaina izoi zaiga, nana daje izoi 

zaiñeiga, rafuedo eroikana, ruado eroikana. Ie izoideza yadɨko rua jaka yadikori zaina izoi 

zaiga, zɨkɨ ie rua jaka zɨkɨimoa zaina izoi zaiga. Daje izoi eraɨ ie, menizaɨ ie, yuaɨ ie jaka afe 

izoi zaiga. 

Fakáriya rua jaka fakariya izoi zaiga, reribakui fudɨno jaka reribakui fue zaiya izoi 

zaiga, buiñua ie jaka buiñua zaina izoi zaiga; fia dajemo nana tɨkuiñeiga, taɨno kome 

namaɨtanide nia fɨeni ite iemo fɨeni kɨoide. 

Biemo buñua rua zaina iedɨno due yoitɨkue: jirari mei jɨaruido buñua rua rafue anari 

taɨjɨna yezika jɨaɨmɨe ba ie iyanomo rota, rota jirotajide; rɨngo ba ie taɨjɨ taɨjɨnanomona 

aiyaɨda jirotajide. Jɨaɨe fia jaka naidaikana buiñoñobuñode, ñeta jirotajide; ua dai, ua di. Ie 

mei jɨaɨe zaikana buiñoka: ɨima onoɨmo juyekori jaɨgabɨ joneta, rɨngo onoɨmo juyekori jaɨgabɨ 

joneta, o koni juiñoi joneta zaikana jaidiaiyɨnoɨ. Ɨma nabeziri iya, rɨngo jarɨfeziri iya; imei 

nia ba iaiyɨnoɨ naidana izoi. Uiyeko dɨne eroikana zaikana jaidiaiyɨnoɨ, fɨaikana ɨdaɨ okana 

jaidiaiyɨnoɨ; ba rua jaiya izoi ɨdaɨ baɨ faɨno faɨnokaidiaiyɨnoɨ. Uai jino faɨnokaiya yezika eɨba 

enɨemo nitade, menauai faɨnokaiya yezika eɨba enɨemo nitade ba ua mei rua jaiya izoi. 

Dai zaikana jaidiaiyɨnoɨ komɨnɨ yaɨfoidɨmakɨ, raɨiyeidɨmari izajidiaiyɨnoɨ; ita meine 

gɨrekaidiaiyɨnoɨ, ɨima enéfene dɨne eroikana gɨregaide, rɨngo enefeneri gɨrekaide ñeta zaikana 

bitiaiyɨnoɨ meine abɨdo iaiyɨnoɨ taɨnianomo. Dɨnona nane meine abɨdo gɨrekaiyanona zaikana 

jaidiaiyɨno komɨnɨmo jae iaiyɨnoɨ iga juyemo ite komɨnɨ jirua iko uajidiaiyɨnoɨ. Yɨnota nane 

meine abɨdo gɨrekaiyanona zaikana bitiaiyɨnoɨ, nane oruitayena. Oruitajanona gɨrekaiyanona 

zikana, rokana jaidiaiyɨnoɨ ba naɨ jiroñedɨnomo izajidiaɨyɨnoɨ. Afe yazika jɨaɨno jɨ 

buñodɨmakɨ; jɨaɨe rua, daje izoi zaiya iadɨ jɨaɨe baka jarira zaiga, ba rua jaiya izoi. Bie rafue 

uikodo dai buiñodɨmakɨ, ba buñoakadɨza dɨga. Jae baɨ jɨaɨyegoɨmo yua izoi na anári da nama 

iemo nango buiñua, ja nakoyae buiñoñede. Ie mei ni aba nama iemo nango yaga iaiyɨnoɨ 

buiñua: jitó jiza dɨga, ama ie aɨ dɨga, enaize enaizaño dɨga, ba ñue itábidiaiyɨnoɨ buiñoka. Kaɨ 

Jitómagaro yadiko rafuemo dai kɨodɨkue, iemo dai kua moo Noinuiyɨ, kue ama Juan, kue izo 

Egaiñuatɨri yuana kue kakána benori jino ɨedotɨkue. Naɨ aiyo onóiyɨno ite iadɨ fɨaikana 

jɨkanokana jaitɨkue, fakákana jaitɨkue. Fɨgo ebikoiñeno eroide iadɨ aiyo uaiyaɨ, onónafuiyaɨ 

ite ua nabefuena raa kome daɨiyadɨ. Ie jirari biyegori nano dɨnori jino baka due yotɨkue, 

duiñodɨkue.  

 

6.5. ¿Nɨbai jaɨgabɨ, mɨnɨkana mameide? 

 

Jaɨgabɨ nɨ mei kaɨ murui muinaɨ jirorai, rafue yezika komɨnɨ dukɨde jirotayena, naga 

mona taɨejɨe mamenoiyadedɨ jiroka, taɨjɨemo iadɨ jiroka. Fia afena eroide iadedɨ afemo dɨga 

uaiyaɨ, onóinafuiyaɨ iya. Jae jiyakɨmona bite iji, monifue naɨe arɨ kaɨmo moo monaitaja. Afe 

monaitajanona uai dɨga kaɨ uzutɨaɨmo iga, ie uáiyaɨ nagagɨmado yokana atɨka. Jɨaɨfodo 

eroiniadɨ nɨ mei moo faibi, kaɨ komuiya iji, rɨbeiji; nɨ moo iemo eiño naibina mameide. Meita 

fia ijiñede, fia jaɨgabɨñeide, aiyo yetárafue, onoiyɨfue ite biemo. 

Rɨngo jaɨnoina ra daɨde, jaɨgabɨ fɨnoda raɨnade; fui baɨna ie urueniadɨ monaɨ 

jamanomo ɨaite, urue afe jiroda etakɨre komuite. Ɨima jɨ jaɨnoi ota raɨnade, jaɨgabɨna fɨnode; 

fia rɨngomo okuiriñede, meita ie aɨreniadɨ ie aɨ monoɨ ɨaite; dai etakɨre urue komuitaitaiyɨnoɨ, 

yetárafuena ite.  

Jirari jaɨnoi ñue kokuitajanona jaɨyɨkɨ kabeda jonega, jaɨyɨkɨ ñue uetaga, ñuera jaɨgabɨ. 

Muruaɨ iadɨ ñue eroida faɨga, komekɨri. Dai fɨnokaza komekɨna zuitade, abɨna jiekaitade. Afe 

fɨnua yezika komekɨmo rairaɨfue, jɨruifue, yogɨfue iñede; nia kome komɨnɨ fue bakade. Ie 

jirari jaka baɨna kaɨ uzutɨaɨ daje fuedo yokana atɨdɨmakɨ kaɨ onoiyena. Meita naga mona kome 

ñuera jaɨgabɨ jirodeza komekɨ zuide, tajɨe kɨkɨmo, rafuemo ua dai. Nɨ me kaɨ komuiya naɨena 

mameideza jaka feinide, jɨ feiñete. Baɨna kaɨ uzutɨaɨ yɨnoga ie kaɨmo fɨeina ua mei uaido. 

Nabefuena kaɨ yɨnoga, afe fɨnuana onodɨkaɨza bu me dai iñede kaɨna daɨri. Eie jirari bie 

uaidɨno jino ɨedotɨkue, nano ba yorede fuedo, fia jɨfanuañede.  

6.5.1 ¿Nɨizo jaɨyɨkɨ oga jaɨgabɨ fɨnoyena?  

 

Jaɨyɨkɨ jaɨgabɨ fɨnoye mei jujɨmona oga. Kaɨ kɨgɨmo Jaɨyɨkɨ mei jaɨgabɨ fɨnoyena 

jujɨmona oga. kaɨ murui muinaɨ kɨgɨmo dɨga jujɨ iya, iemomaikajɨ. Nana jujɨnɨaɨmo ite 

jaɨyɨkɨna, iadedɨ dariemo aiyo ite ie tɨina, afe mamekɨ Tɨra. Meita jujɨ jede aidoda tuita jofomo 

atɨka kɨrɨgaɨdo ie tɨina. Afe tɨra mamekɨ tɨafai, dorɨda jede ie izoikɨ oina. Tɨa yazika anafene 

nogomo fei, afemo ɨraɨka. Tɨa fuiya menona ja afebɨ yokofemo joneta yokɨka jaɨnodɨga, nana 

jaɨyɨkɨ jaiya meinona ie iduri oni dotaka. Ie iji feika ie ja ana raɨnataina; arere raɨnatana 

ɨkoɨniadɨ ja ie iji oni totáka, afe muimo ja jaɨyɨkɨ fɨebide. Ota nado jaɨgabɨna, jaɨyɨtaɨngona 

fɨnonide, naɨ mei jukuredeza. Maikajɨ ie nado fɨnorena. Juɨ ie da ámani iyaruido ja jaɨgabɨ, 

jaɨyɨtaɨngo fɨnorede, ja mei ie jukurena jaiya meino. Jɨyɨkɨna kome are enorede; uiyekomo 

ite jaɨnoi oni totada jɨaɨjina janega, ua dai ua dai mena fɨui okoni mena fɨui. Jɨaɨruido 

jabogaɨmo buitajano raɨnaga, iemona kome jitaiyadedɨ ota fɨnoga.    

 

6.5.2. ¿Mɨnɨkana mameide juiñoi?  

 

Juiñoi mei kaɨmona eiño naɨe, eiño jagɨiyɨ, afengo komekɨ, iena mameide, ie mei 

kaɨmo arɨ bedai monaiya. Jaka baɨna afe jagɨiyɨdo komuida, meita iedo eiño komekɨ naɨmere, 

uai naɨmere, rɨiredɨnona mananaitade. Bie mei ua jagɨidɨdɨnona mameidɨno, komuiyanona 

mameidɨno, jetanonidɨno, kɨoñeigano, nɨ iyinona itɨno. Ie naɨe arɨ bena kaɨmo ba farekana 

komuide, kaɨ eina ite; meita iedo rɨngoza ñuera uaido komuide, uai ebire kakaide, onoɨ ɨerede, 

komemekɨ mañaɨrede, monifuena uai koɨmo zuitade. 

Nɨ urue komekɨ naɨmede, jitokome komekɨ naɨmede, eikome komekɨ naɨmede, ie iena 

komuide. Ba nɨno rɨiredɨno iadɨ, yogɨfue iadɨ, rɨngoza afe tɨnota, uetanona baɨ raɨnada ɨima 

komekɨ naɨmede, uruiyaɨ komekɨ naɨmede, rɨire itɨno mananaitede. Jaka jiyakɨmona maɨriekɨ 

dɨka komuide, afe dɨga bite, dai ite, dai jaite. Jaka kaɨ dɨga komuide, kaɨ dɨga ite; meite afe 

jironota ñuera komekɨdo jaikaide, taɨjɨde, rote, nabairikaide. Kome komekɨ nabefuena zuide, 

ɨrafuena iñede, jafueidɨnona iñede; nana ebire. Jirari rafue kɨgɨmo juiñoi jaka ite. Nano dɨnori 

bie yotɨkue, jɨaɨno jaka dama kome ina itɨnona mameide. 

Fareka ie jujɨ tɨina, da jaka juiñai iena komuide, due jaɨyɨkɨna itea femo, naɨmerede, 

aiyo ijirede. Tɨda yokɨka, ñeta afe iji kaderemo, o koni nogamo joneta iraimo joneta naitaga. 

Are iya ɨkoɨnia faka, ie jukurena jaiya meino arɨ ota jiroka, fekaka. naɨmerede. 

Aiyo buiñua ruana ite, biemo naga onɨ dɨeze kueye. 

7. Buiñua ruanɨaɨ  

 

Bueiñua mei rua rafue yezika ɨima iemo rɨngo juyekomo jaɨgabɨ, juiñoi dɨga joneta 

buiñokana taɨjɨdɨno jirotaja, jirokoma biya yezika jirotaina; ruado jirotatɨmakɨ naɨraɨna. Meita 

rafue yezika buiñoka, ua dai jaka baɨna bite. Fia jɨ kome roiyakaniadɨ jɨ roga ba jɨaɨe ruanɨaɨ 

izoi, kome joina yezika, bɨina yezika, iedo urue kakáreikana jaide. Afe izoidena kakáde jɨaɨno 

onoikana jaide. 

Benori jaɨkɨna jofo buiñua ruamo, buiñua ruanɨaɨmo komekɨiye, afenuiyaɨmo daɨna, 

raiñokano jino baka due duiñoyena. Nɨbai bie bedai raiñoka, mɨnɨka yoiyakade, nɨbai birua 

bedai mameide. Buiñua ruanɨaɨ aiyo ite, daje buiñua iadɨ jɨaɨe baka due jarire zaiga, jɨaɨe 

fɨaikana zaiga; ba rua jaiya izoi. Afe izoi jɨ ɨdaɨ okana jaiya, fia ua ebena zaiñeiga. Afe rua 

yezika jɨ kome uai ñue nogɨkaide ieka ñue kakáina, ebire kɨoina. 

Nana jɨ buiñua ruanɨaɨ iadɨ jɨaɨe jɨaɨfodo roiñode, jɨaɨfodo mamenote, jɨaɨno yote, 

meita daje izoimameiñede. Afe ɨdazita jonetɨno ñue komekɨdo fakajano jino zuitade; jae ba 

nɨno ieri faɨga uai, nɨno ieri raizikɨya uai jino buiñua kɨgɨdo faɨte. Iemo ba nɨno iemo dukɨde 

iyino, ie kɨona yogɨfue taɨjɨe kɨgɨmo jido buiñua kɨgɨdo zanode, yetade. 

Jɨaɨe jaka ua jiyakɨmona komuiya uaidɨno yote, rafue komuiya uaidɨno yote, naɨe, 

jagɨiyɨ, monifue, gebuiyafue jino buiñua ruado zuitade. Dai oniba jɨaɨe moni rare yɨziya, 

zafia, o koni yɨziñenano yote; ba jonetɨmɨe ñue iya izoi. Iemei jɨaɨemo jaɨkɨna komena 

zanode iadedɨ jɨaɨe uai dɨbenedo mamenogaza kome nɨbaɨbe ñue kuena daɨ. Daje izoi jɨ ite 

ua nabefuena naɨraɨ ɨnote, ie buiñua kɨgɨdo jino faɨte. Nano fueñi buiñua ruana kue moo 

Noinuiyɨ ruana kakádɨkue, afe yezika naɨ kue dueradɨku, uruedɨkue. Naɨ afe yezika 

onoiñedɨkue nɨe buiñua ruana, yadiko rua, zɨkɨi ruana, yaɨaɨ runo, onpiñedɨkue. Kuemona 

nana daje izoi ite, jaide. Ie yezika kue moo rote, aferua jaka dɨnomona kuemona feiñede. 

Kɨnaimo joikana tairotairode iemo uaibotade; aferua mamekɨ: Komuiyɨ, komuiyɨ daɨdɨrua, 

ñeta jino duiñode aferua daɨnana. Nɨ nano fueñi kue buiñua ruana kakána. 

Dɨnona bene ja ñue kakáreikana bitɨkue. Meita jɨaɨruido nauifei rofɨrede, jitɨramo 

rofɨrede, ba imakɨ jɨkanoiyadɨ iaɨoɨmo yofɨrede. Iadɨ kue moo Noinuiyɨ da buiñua ie ruana 

rofɨnide, nana rafuemo roga ruanɨaɨ rofɨrede, onode. Meita kue moo roraɨma, kue ei 

Yiánuigɨza aiyaɨrango, kue amatɨaɨ roraɨnɨ, kue mirɨngotɨaɨ aiyaɨranɨ; iemo kue jɨ 

roraɨmadɨkue. 

Kaɨ itómagarodɨkaɨ jaka baɨna kaɨ uzutɨaɨ yofuekana atɨdɨmakɨ kaɨ mootɨaɨmo, dɨnona 

kaɨ motɨaɨ kaɨmo fɨeoiga, ua dɨnona kaɨ komogɨmamo fɨeoiye; ua ba nabefuena gaɨdɨnori. 

Mita je kaɨ ananekori kue moo mɨkori buiñuarua fakafɨred, kue izo Nuinuigɨdo mɨkorɨ 

fakáfireda, ua dai jɨaɨno. 

Yadikomo buiñokarua jɨ zɨkɨimo buiñorede, yuaɨmo buiñorede, menizaɨmo 

buiñorede; fia ie mamekɨdɨno oni afemo jonia. Ie izoideza kome buiñua rua kɨgɨdo ɨnorede, 

buiñua kɨgɨdo kome yetade, yofuete, buiñua rua kɨgɨdo zanode, afe kɨgɨdo komena ɨkɨdɨmakɨ. 

Afe jirai bie taɨjɨemo naga onoɨ dɨeze buñua ruana kueye, ie dɨnomo jino darie fɨaikana 

duiñoka uiye; nano duiñorena fuedo, jɨaɨno baiye uaina itɨno. 

Meita naga buiñua kome yofuete, komena yetade, fia dɨnona ñua kaɨ onoiñena. Afena 

nɨbaɨ jɨba ruana eroina jirari fia ua ruafuena rotɨka, daɨizaɨna izoi fia ua emododo, ikaɨ 

feiraiya, ikaɨ ua nabefuena duiraiya. Dai ñeta ñue itɨkaɨ, ñue fɨnódɨkaɨ daɨdɨkaɨ; aiyo naɨ 

onoiyɨnoɨ kaɨmona fɨebide. Ebikoiñedɨnona onóiñedɨkaɨ, yegɨnidɨnona zefuiruitɨkaɨ meita 

nɨbaɨ aiyonomo dukɨdɨkaɨdeniadɨ taɨnuiyaɨ meyedɨkaɨ. 

Ie izoina jirari baɨna yokana atɨka, ebikoñeno buiñua rua daɨnano ebena rua ɨkonɨadɨ 

rafue kɨgɨmo ikɨrafue komuitaiza daɨita, yogɨfue komuitaiza daɨita. Jirari dafuedo kome 

ɨnokana bite, jɨkanoka bite fui baɨna feiraiñeiyena. 

Jae kue moo Noinuiyɨ mɨkorɨ buiñua ruana kue kɨona; afemɨe ua nabefuena komekɨdo 

rote, uai fɨkɨrede, ñue nogɨkaide, iyɨre zaite. Daje izoi kue ei Yianuigɨza ñue aiyaɨde, ie aiyaɨa 

uai ñue nogɨkaide, kome komekɨna zuitade afemo kakáreiya, afemo erokaiya. 

Biruido rafunɨaɨmo kue jaiyadɨ kɨona imakɨ buiñuadɨ fɨgo kuemo iyɨnide, fia jaɨkɨna 

zaitɨmakɨ, uai ñue nogɨkaiñede, jarire uai faɨa meinona ɨdaɨ baɨ otɨmakɨ; meita jaka onoinide. 

Afe ruamo konini uai jino baɨiya yezika ɨdaɨ baɨ oga, ba rua jaiya izoi eroikana, ñue 

nogɨkaide, ñue nogɨnoga. Afe jirari bie taɨjɨe kɨgɨdo omoɨmo komekɨ faɨtɨkue ua nabefuena 

raa kaɨ daɨiyena, ua nebefuena kaɨ meneyena. Jamanomo ñuera jamanomo fɨgora kaɨ uzutɨaɨ 

kaɨmo fɨeoiga uaiyaɨ. 

7.1. Kakareikana buiñua onoiga 

 

Kue uzutɨaɨ uiyoko ero imakɨ, iyaɨkomɨnɨ, iemona jɨ kue mootɨaɨ jɨ aiyoko eromo 

komuidɨmakɨ. Meita nona ruanɨaɨ uzutɨaɨ joneta kue motɨaɨmo yoga; buiñua rua yadiko irua, 

zɨkɨi irua, yuaɨ irua, menizaɨ irua, ua nana. Ie izoi jɨ kaɨ aiyoko eromo komuidɨkaɨ; kue moo, 

kue izotɨaɨ, dɨnori ruanɨaɨna kue amatɨaɨ yofuetɨmakɨ. Nauifei jibie imakɨ duiyadɨ ruanɨaɨ 

fakafɨredɨmakɨ, jɨaɨruido nɨno damɨe jikanoiyadɨ yofuete, fakade. Rafue nɨno iadɨ afe 

uiyekodo jitokomɨnɨ ruanɨaɨna yofuefɨrede kue moo, afemo jaiyadɨ imakɨ royena. Daje jɨ 

kɨgɨdo buñua ruanɨaɨ fakafɨrede imakɨ kakaiyena. Kaɨ dɨnori rafue imakɨ fɨnua yezika imakɨ 

buñuana kɨodɨkue, afe yezika naɨ kue uruedɨkue fia dama eroidɨkue. Nɨ imakɨ buiñua, aoiyo 

komɨnɨ buiñodɨmakɨ, nana nakoyae. Dai jɨae rafuemo kaɨ jaidɨ kɨofɨredɨkue, kaɨ dɨnori jɨ rafue 

fɨnoadɨ jɨ kɨofɨredɨkue. Mei kue moo raraɨmaza, kue ei aiyaɨrangoza afe dɨga komuidɨkue. 

Jitɨramo kue mo kaziadɨ buñuarua rofɨrede, jɨaɨrua rofɨrede ua jɨaɨrua rofɨrede, deje izoi jɨ 

naufeifei kɨnaimo joikana buiñua ruanɨaɨ fakáfakaifɨrede, oni jɨaɨrua fakáfɨrede jamanomo 

ruana gaɨde; kaɨ dbenedo, aniba jɨaɨ naɨraɨ uai dɨbenedo. 

Meita dai rofɨrena kɨgɨdo komuidɨkueza jamanomo gaɨkana ziridɨkue, ikua ja dama 

daɨdɨkue; uire baɨna kue moo rua izoi jɨ kue roitɨkue daɨdɨkue. Ie komekɨri zairidɨkue, dai 

monaitɨkue. Kue moo ruado eroifɨredɨkue kue ama ruado eroifɨredɨkue, kue izotɨaɨ ruado 

eroifɨredɨkue, nɨdama jakɨrena komɨnɨ uiyekomo naidaiyano rua, nɨ meairena dama 

daɨifɨredɨkue naɨ kuemo duiñede. Uzazi naɨraɨ yofuerakomo kue uina yezi, uruiyaɨ kɨgɨmo 

buiñodɨkue, jɨaɨe rua rotɨkue mei jenidɨkaɨza meainide, dai fɨaikana kue uai jino zuitakana 

bitɨkue. Naɨ dueradɨkue abɨmo kue moo zafenaite, dɨnori ua kue komekɨmo jamano zufue 

komuide; naɨ nɨbaɨ jitókomeza are kaɨ dɨga jaikaite daɨdɨkue, iabɨna taɨnori are okuiridɨkue ja 

mei taɨno, jae nɨa yezika fɨgo ra daɨiñedɨkue. 

Iadɨ mei kue ama Juan ite, afemɨemo kue moo uaiyaɨ fɨebide, meita nane afemɨemona 

kakáreifɨredɨkue. Afemɨe dɨga komuidɨkue, afemɨe dɨga ja ua nabefuena naidadɨkue. Yerado 

ieri dukɨfɨrede, meita ja zɨjɨnarua rafɨredɨkue, ruanɨaɨ rofɨredɨkue, dɨnori jakɨfue kuemona 

jaide. Afemɨe jitɨramo, naufei buiñua rua ie ruado kakáreifɨredɨkue, jae kue moo rofɨreigarua, 

mei dɨnori ja ua nabefuena onoikana jaidɨkue, kuemo jabikana jaide ua nabefuena, nɨ kue mei 



40 
 

gaɨna. Dai komuidɨkueza kue jaikaiyanori rafue iadedɨ rofɨredɨkue, buiñofɨredɨkue; iedo 

komɨnɨ komena ɨnotɨmakɨ. 

Monaiya Namani fuemo kue iya yezika dɨnomo itɨno rafue yoiyadɨ kue jɨrifɨredɨmakɨ 

buiñua ruana imakɨ kue yofueyena, ruana imakɨ kue yofueyena, meita dɨnori rofɨredɨkaɨ, 

fakafɨredɨkaɨ, zaifɨredɨkaɨ. Dɨnori kue moomona kue kakána, kue ama kue yuano jino 

fakáfɨredɨkue, rofɨredɨkue, ua nabefuena. Ie izoideza ruanɨaɨna jamanomo kue kaɨdɨkue, nɨ 

kue nɨkɨdoganoza ba kue jaiyado rokana jaidɨkue, yofuekana jaidɨkue aiyo onoiñedɨkue iadɨ. 

Are kaɨ dɨnori rafue fɨnoñeiga kue moo zafenaiya meinona; ie ɨkoɨdeniadɨ kue izo 

Egaiñuatɨri rafue fɨnode. Afe fɨnuana kue kakána yezika jamanomo kɨmare itɨkue, ie yezika 

uzezi naɨraɨ kɨgɨmo itɨkue, afena fɨdɨiyano jaidɨkue ua nabefuena kaɨ iyanomo. Kue izo 

Egaiñuatɨri yadiko fɨnoite. Nano fueñi kukɨyanona dɨojɨ ritɨkue afe fɨnodɨkue baka due kue 

izo kue kanoyena. 

Meita nana taɨjɨe fɨnua kɨgɨdo imakɨ kanokaidɨkue ua ñuera komekɨdo. Kue izo, kue 

eikango, amatɨaɨ, mirɨngotɨaɨ nana kue dɨga kaɨmare itɨmakɨ. Afemo kaɨ iya yezika ua 

nabefuena buiñua rua fakadɨkue, yofuetɨkue, rotɨkue, ua otɨkue; daje izoi kue amatɨaɨ, kue 

mirɨngotɨaɨ. Nɨ mei kaɨ buiñua, kaɨ zaiya, kaɨ jɨaɨma jirota, komɨnɨ jirotaja; daɨizaɨna izoi fia 

ua kue ina totɨkue. Afe yezika ua nabefuena komɨnɨ uiyekomo buiñodɨkue jakɨkaiñeno. Dɨga 

nauifeiyaɨ afe yezika buiñodɨkue; afe jɨ yezika uzezi naɨraɨ yofuerakomo itɨkua, Universidad 

de Antioquiamo Eiño moniraeino yofuega uiyaɨaɨ na yofuegakue. Afe taɨjɨiye iraɨedɨno ba 

kome ñue fɨnóbiyɨno kaɨ dɨbenemo eroneri daɨna, ie jirari kue taɨjɨe buiñua iemo kue eronega, 

nɨ bie taɨjɨe uiko komuiyano.  

Maita afe rafuemo nana kuemo dujukɨire itɨno, kuemo aruire itɨno jaide. Nana buiñua 

rua kɨgɨdo be nɨne kue oreka, be nɨne jaide. Afe mei nana Medellínmo bitɨkue, ie dɨnori kaɨ 

uaiyaɨna uzezi yofuerakomo yofuetakakue, meita dɨnóri buiñua uaiyaɨna nane uzezi naɨraɨ 

uruiyamo yofuetɨku, daje izoi jɨ kue amatɨ jɨ kaɨ eifokɨmo yofuetɨkue. Meita iemo itɨkue, iemo 

ítɨkue. Komo daɨizaɨna izoi bie taɨjɨe taɨneka. Bie taɨjɨemo kue eroina yezika ua ñue 

eroidɨkuemo kaɨ uruiyaɨ fɨgo raa daɨiñedɨmakɨ, jamanomo jamairuitɨmakɨ, baka darie raa 

daɨna, dɨno kuemona zure iya, ɨrɨre iya. Iemei uzezi uruiyaɨ, uzezinaɨraɨ jamanomo kaɨena 

gaɨdɨmakɨ; rotɨmakɨ, buiñodɨmakɨ, zaitɨmakɨ, jɨkánotɨmakɨ meaikaiñeno. Kaɨ uruiyaɨ afemakɨ 

kɨgɨmo biakana mei afemakɨ uruiyaɨ kaɨ iyanomo jaiyakana, kaɨedɨnona onóiyakana. 

Meita bie buiñua rua kaɨ eifokɨmo onoiga, daje izoi uzezi naɨraɨ yofuerakomo 

yofuegano jɨ ja onodɨmakɨ, ie izoideza bie yezika kue kaɨmare itɨkue mei uzezi naɨraɨ jɨ kaɨ 

rɨinona itɨmakɨ, jaɨ dɨga dane gaɨiyakadɨmakɨ, kuemona jamanomo ñue ite, iadedɨ daría, ua 

nanañede. iadedɨ ja mei kaɨ moziyɨno ite.   

 

7.2. Buiñua rua iena uriya  

 

Bie rabiaɨmo baɨ dafenemo ite naga onoɨ dɨeza buiñua rua kuega eroiyena, iemo 

kakáreiyena afe roga uai. Daje izoi ñue afe ruanɨaɨ onoyena nano kueye darie, ie anafenemo 

jino duiñuano kueye; baka due baɨ kome onoiyena, fia roiyadɨ kome onoiñede, jino duiñoadɨ 

baka kome due onode ie daɨikano.  

 

7.3. Bie izoi 

 

Bie izoi 

 

Biieée izoií fɨɨgo kaɨ koomuuiyɨɨ. 

Biieé izói fɨɨgo kaɨ koomuuiyɨɨ. 

 

Áanaba Éiño Nóoinui Buuinaiñúu.  

Áatɨka juuyekúu. 

Úuaimo fɨɨgo kaɨ koomuuiyɨɨɨ. 

 

Fɨɨgo kaɨ koomuuiyɨɨɨ. 

Fɨɨgo kaɨ koomuuiyɨɨ. 

Fɨɨgo kaɨ koomuuiyɨɨɨ.  

Biieée izoií fɨɨgo kaɨ koomuuiyɨɨ. 

Biieé izói fɨɨgo kaɨ koomuuiyɨɨ. 

 

Ánaba Éiño Nóoinui Buuinaiñúu.  

Áatɨka juuyekúu. 

Úuaimo fɨɨgo kaɨ koomuuiyɨɨɨ. 

 

Fɨɨgo kaɨ koomuuiyɨɨɨ. 

Fɨɨgo kaɨ koomuuiyɨɨ. 

Fɨɨgo kaɨ koomuuiyɨɨɨ. 

 

Bie buiñua ruamo mei nɨno yoteita dai daɨde. Bie izoi fɨgo kaɨ komuiyɨ daɨnano mei 

jae dai ñuera jagɨiyɨmona komuidɨkaɨ, ñuera rɨbeijimona, ñuera naɨemona, eiño faibimona 

komuidɨkaɨza nana ebirede, nana monifuena ite, ñuera rafuena ite. Ie izoideza afe iyino afe 

naɨe jino jaɨgabɨdo akataina, juiñoido jino kɨataga, jirotaga, rodoka. Kaɨ komuiya jiyakɨdɨno 

jamanomo ñuera ebirede, ñue komuidɨkaɨ, ñue komuitɨkaɨ, ñue itɨkaɨ. Rafue yezika kome 

kaɨmare jibie dute, kaɨmare yerana mete, juiñoi jirode, jaɨgabɨ jirode nana monifuena ite. Ie 

jirari baiye bie izoi fɨgo kaɨ komuiyɨ daɨde. Fɨgo, fɨaikana fɨnoda fɨeka, meita nana nue ite, 

ñue komuide. 

Anaba eiño Noinui Buinaiño: Nɨnona ananaba daɨna, ana batɨne komuide, arɨ bite, 

nɨnomo, mei jiyakɨmona. Buu afe komuiya; mei eiño, nɨ ba kaɨ karenano, naɨedɨno, nɨ jaka 

uaido yogano, buna kɨoñeigano idedɨ kaɨmo ite, nɨ iyɨnona jaka itɨno. 

Noinui; noidoga rɨngo, fɨnodaga eiño, yofuega ua nabefuena; nabefuena fɨnódoza 

nuera iyinona arɨ ruide, komuide, jebuide. Ie izoideza eiño Noinui monifuena gaɨide, monifue 

tɨdɨide daɨnanona ite. Meita ñuera uaina kome komekɨmo zuijikaide, abɨmo jiefuena 

taijikaide, komekɨ yoide izoide, ua dai. 

Buinaiño: bumei, buna, bu dɨga, buoɨ; iñaiño, nai, naiño, eiño: Bu mei ari atɨka daje 

fuedo ua fɨeñeno. Ijimona, rɨbeijimona, faibimona arɨ komɨnɨikɨna monaitate eiño Noinui 

buinaiño. Jae daɨna izoide nɨ kɨoñenano ba jagɨiyɨna itɨno, nɨ uaina itɨno, uaido yogano. 

Atɨka juyeko: Ana, arɨ, atɨ, kade, kaɨmo, kakade; juyeko: Anana arɨ atɨka kade jagɨiyɨ 

juyekodo koɨmo, ikaɨdɨkaɨ. Meita ba daɨizaɨna izoi bie kaɨ eiño moo ie jagɨiyɨmona 

komuidɨkaɨ, afeiyɨnoɨ naɨedɨkaɨ, afeiyɨnoɨ janana naidadɨka, aiyɨ ua nabefuena. 

Uaimo fɨgo kaɨ komuiyɨ: Uaido, uiga, uiñoga, moo; fɨaikana, fɨgora; kade, kakade, 

kaɨmo; komuide, kokori: Uaido arɨ eroikana uiga ua moomona, jiyakɨmona. Nana ranɨaɨ 

fɨgora jirari fɨaikana uikaiga, kadeza, kakade ie arɨ komemo ñue komuiya.  

Daɨizaɨna izoi nana ua jiyakɨmona arɨ komuide; moo jagɨiyɨmona, eiño naɨemona arɨ 

komuidɨkaɨ.  Kaɨ dibenedo komuiya uaiyaɨ ite, daje izoi jɨ jɨaɨmokɨ komuiya uaina ite, ie jirari 

nana daje fuedo yokana atɨka onoiyena. Baka due kome onoiyadɨ buna komena jɨfuenina, 

idedɨ benuiyaɨ jamanomo yegɨrede, jɨ kome gaɨadɨ feikoiñede, jarire jobikana jaide. 

Biruidɨgɨmadɨkaɨ jamanono zefuidɨedɨkaɨ, rairuitɨkaɨ, jarire okozinaifɨredɨkaɨ. Jɨaɨruido jarire 

onoiyakadɨkaɨ, raɨre kaɨmo yoo daɨdɨkaɨ. Jamonomo jaritaiyana gaɨdɨkaɨ. 

 

7.4. Nɨe izoi arɨ kaɨ oirí 

 

Nɨe izoi arɨ kaɨ oirí 

 

Nɨeee izoií árɨ kaɨ oirií. 

Nɨeee izoií árɨ kaɨ ooiirii. 

 

Ooo fuerama ɨnɨrede izoidii. 

Aarɨ kaɨri óñeite izoii. 

Nɨ uáido árɨ e oiiriii. 

 

Nɨeee izoií árɨ kaɨ oirií. 

Nɨeee izoií árɨ kaɨ ooiirii. 

 

Ooo fuerama ɨnɨrede izoidii. 

Aarɨ kaɨri óñeite izoii. 

Nɨ uáido árɨ e oiiriii. 

 

Bie ruamo fuerama zanodena eroide. Nɨizoi arɨ oitikaɨ, nɨizoi ua nabefuena 

monaitaitɨkaɨ, nɨizoi jiyotaitɨkaɨ. Jino batɨne fuerama fiafueri ite, rairaɨede, merɨreifɨrede, 

fue borede. Meita dai iteza nɨizoi naɨraɨ aikareite, naɨraɨ jiyoite. Jofo benena rafue nanɨ ñue 

mamedɨmakɨ, ñue fɨnokana jaidɨmakɨmo jinona fuerama uafuena raɨñede taɨfodo jaikaide.  

Daɨitana jira kome fuerama jenoadɨ fia ua emodo o kue fueramana iri daɨinide, io 

anaɨedo fuerafue yokaiñede. Jofobenena mozioidemo jɨ jinona moziodeza rafue ñue jaide. 

Jinona komɨnɨ aikaredɨmakɨ, daje izoi jɨ jofona naɨ onoɨ ɨerede, etakɨrede. Jirari ja uzutɨaɨ 

yokana atɨdɨmakɨ, bie dɨga fuerafue yoitɨo, dai jaka baɨna biteza jɨaɨma io ɨfo ruika zakueiza 

daɨnano. Ñue kome kakañena ɨkoɨniadɨ meaire kome zefuiya, meaire kome fɨebiya, dama 

kome ɨkoɨniadɨ. 

Ie izoideza fueramana itɨmɨe ñue dɨnoa onode, rafue yezika jaka raɨide komɨnɨ 

aikareiyena, da jofo nanɨmo okuiriñede. Ie buiñua kɨgɨdo komena zanodɨmakɨ; o fuerama 

ɨnɨrede izoideza jaka arɨ oñeitɨka, be nɨe uaido uriteza onoiñedɨkaɨ, nɨe izoikana jibie dute. 

O ɨkoɨdeniadɨ jɨbamɨena fueramaredɨo, kaɨmo jɨfanotɨo kaɨmo yagueroidɨo. Dai buñua 

kɨgɨdo komena zanódɨmakɨ. 

Fia taɨnori yegɨdɨkaɨ, taɨnori okozinaidɨkaɨ, nɨa nama ñue ɨdaziñena, namañue 

mamenoñeiga ɨkoɨniadɨ. Daje izoi jinona fuerama ñue raɨiñe ɨkoɨniadɨ urukɨmo duikona 

komuide, ɨrafuena zuide iadɨ afenona onoiñedɨkaɨ. 

O fuerama: o, fue, ra, ma: o mariekɨna jinona itɨmɨe, o uaina jinona itɨmɨe, ra 

daɨitɨmɨe, maɨri itɨmɨe; nɨ o nabaina itɨmɨe. Daɨizaɨna izoi fuerama nɨ nama onoɨ nabezina 

ite. Bie buiñuamo nama zanóde, nanɨ zanóde, daje izoi jɨ fuerama zanode. Ie jirari rafue 

jaka baɨna fɨnókana atɨka, daje fuemona ñue ɨdáziga, nɨno yogɨfuena baɨna komuiñeiyena. 

Ñue ɨdaziadɨ urukɨ onoɨmo ebifuena monaide, zuide, jóbikaide. 

Ie mei jofobenena nanɨ ñue iñeniadɨ mei nɨizoi urukɨ aikanaite, kɨoitɨmakɨ. Daje izoi 

jinona fuerama jɨ naɨraɨ jaikaiyɨnodo ñue eroikaide. Dai ñue komekɨgaza rafue ñue jaide, 

ñue fɨnoka, ñue zaide. Afenuiyaɨ biruido kaɨmo iñena, dɨno feitatɨkaɨ iedo biruido kaɨ rafue 

fɨnóadɨ feko kakáide, ebikoñeno kɨoide, naɨraɨ taɨnori yegɨdɨmakɨ. 

Jirari jae daɨizaɨdɨmakɨ: fia ua dɨnómo kome raɨnaikaiyanona rafue daɨiñede, 

jamánomo yegɨerede; ɨnɨe jaɨ baɨmo, jubie jeɨa baɨmo, okozifue jeɨa baɨmo baka kome 

datubina onoikana jaide. Meita mamekafuiyaɨ nana jobikana jaide, baiye naa ana ja 

kaɨmataiyafue, ja ɨraɨziyafue, ja ruana itɨno. Bie biñuamo daɨde nɨe izoi arɨ kaɨ oiri, o 

fuerama ɨnɨrede izoideza arɨ kaɨmo oñeite izoide, nɨe uaido arɨ e oiri. 

Ebikoiñeno zanóde iadɨ onoinide; nɨizoi arɨ kaɨ oiri ua daje komekɨri iñedɨkaɨ, 

jaɨmamo okuiridɨkaɨ, jɨamamo uriyana gaɨdɨkaɨ, meita ñuera uaido uriñedɨkaɨ. Nama, nanɨmo 

okuiride, nanɨ fueramamo okuirideza jaka onoinide; nɨe izoi orɨ oitɨmakɨ fia ua dagaido 

jorodɨmakɨ. Nanɨ ñue oñeitɨmakɨ, fuerama oñeite, monañeite ba imakɨ mamenua izoi. Jirari 

jibiraɨma ɨnɨnide, guiyanide; dai daɨna jirai ɨnɨñeno fia ua kade naga monaiñede, dɨnona dai 

baiye daɨiñena. Iyuirenanona dai daɨna, fia uaina nɨiriñena, jino monaitajanona dai daɨna iena 

kome jɨaɨruido nɨno daɨna. Fui baɨna rafue omoɨ fɨnoye yezika naɨraɨ uiyekomo rɨire naidaitɨo, 

o yofuega naɨraɨ onoɨ ɨereite, nana monifuena jino zuite. Daje izoi jɨ fuerafue omo imakɨ 

yoiyadɨ ñue ɨraɨzinɨna yofuiyaɨna onoitɨo, bie rua bedai roga, rafue anari ebena uriñeitɨomoɨ, 

jɨamana zanoñeitɨomoɨ, jɨaɨmakɨ rua yezika afemakɨ uiyekomo naidaiyanona roñeitɨomo kue 

fɨeni omoɨ fɨebitaiza daɨtɨo, meita dɨnona ñue onoitɨo. Dai o yoye naɨraɨ nɨnonina rafuemo 

jaitɨmakɨ, rafuemo itɨmakɨ, mamenogano nabefuena ñue jino monaite, zuite, meineye. Afena 

kɨode urukɨ jɨaɨe rafuemo fueramana o iadɨ nabefuena omo feirikaitɨmakɨza mamenogano 

daɨizaɨna izoi ua nabefuena jobikaite. Meita buiñua kɨgɨdo komena ɨnotɨmakɨ, komena 

yetádɨmakɨ, daje izoi komena zanódɨmakɨ, fia buñua daɨna iadɨ afemo dɨga uaiyaɨ iya. Jirari 

jae baɨna yokana atɨka, buiñua daɨna jirari ebena roñeitɨoza, afe kɨgɨdo ebena jɨaɨmana 

zanóñeniri iñedɨnomona aiyono komuitaza, yogɨfue komuitaza, rafue jɨgɨ yaiza daɨnanona 

itɨnona maide. Benɨ yoganona itɨno, nɨ yetárafuena itɨno. Ie jirari beno yezika afeno ñue kaɨ 

jɨkánori jamaiyena faɨñeno ua nabefue yɨnoitɨkaɨ, ua nabefuena meineitɨkaɨ jae uzutɨaɨ buɨna 

fɨnókana biya izoi. Dai kaɨ iadɨ uzutɨaɨ iyekomo rɨire naidaitɨkaɨ, kaɨ iyano onoireite, ebireite 

mei daje uaimo itɨkaɨza arɨ oitɨkaɨ, monaitaitɨkaɨ ua nabefuana.  

7.5.Fɨnórizaɨbitɨkue 

 

Fɨnórizaɨbitɨkue 

 

Fɨnórizaɨbitɨkue, maízaɨbiiñedɨɨkuiii. 

Fɨnórizaɨbitɨkue, maízaɨbiiñedɨɨkuiii. 

 

Jae kué fɨɨnooriizaaɨbiiñeeniadɨ.  

Onii bebékomo maízaɨbii kuenaa 

Oómɨkoɨ daɨiraɨníinɨɨɨ. 

 

Nɨɨi biiko rɨɨngo taɨnguaɨ fuedɨ kuudi feena joneegɨɨɨɨ. 

Meita jeruirediii. 

 

Fɨnórizaɨbitɨkue, maízaɨbiiñedɨɨkuiii. 

Fɨnórizaɨbitɨkue, maízaɨbiiñedɨɨkuiii. 

 

Jae kué fɨɨnooriizaaɨbiiñeeniadɨ.  

Onii bebékomo maízaɨbii kuenaa 

Oómɨkoɨ daɨiraɨníinɨɨɨ. 

 

Nɨɨi biiko rɨɨngo taɨnguaɨ fuedɨ kuudi feena joneegɨɨɨɨ. 

Meita jeruirediii. 

 

Fɨnórizaɨ bitɨkue maízaɨbi ñedɨɨ kuiii 

Fɨnórizaɨ bitɨkue maízaɨbi ñedɨɨ kuiii 

 

Bie buiñuamo jaɨkɨna nama iaiyɨnoɨ raizikɨte, zanode. Fɨnórizaɨbitɨkue 

guizaɨbiñedɨkue nɨbai mei dai daɨde: bie yezika ja mei afemɨe guiyena guiyakaiñede, 

nabefuena fɨnorizaɨbite. Jae baɨba nɨnori ñue omɨkoɨ iya yezika komɨnɨmo 

komekɨiñedɨomɨkoɨ, jofo bii daɨiñedɨomɨkoɨ. Afe yezika guiyakadɨkue, jubie jeɨdɨkue, iabɨna 

afe yezika omɨkoɨmona kue iñedɨkue, rafiñedɨkue, nana jeruirede nɨbaimei bie yezika kuemo 

komekɨidɨomɨkoɨ. Nɨ kue jitaiya yezika omɨkoɨ jofo jeruirede, guiyenɨaɨ jeruire. Jofo bita 

ɨnɨaɨbi daɨiñana, guizaɨbi daɨiñena, biruido nabefuena fɨnoriakadɨkue, guiyakaiñedɨkue. 

Nɨizoi guitɨkuedɨ biko ringo fɨnoka taɨngojɨaɨ jamanomo rɨidoga, urifɨrede, meite jamano 

jeruirede. Biruido kue giuyakaiñena yezika baɨ kue anari jonekana jaidɨomɨkoɨ, nɨbai mei 

jonega kue jadiena jitaiñedɨkue, oiyakaiñedɨkue. Bie yezika ua nabefue fɨnórizaɨbitɨkue, 

onóizaɨbitɨkueza baɨ jóneñeno. Naga mona kome jɨaɨmana jitáide, jɨaɨmamo okueirite, da 

taɨjɨe iya yezika jɨaɨmamo komekɨ faɨñede, naga mona jitaide. Nɨbaimei birudo daiyɨnoɨ 

tajɨñedɨomɨkoɨ, kuemo komekɨ faɨtɨomɨkoɨ, kaɨna jitadɨomɨkoɨ; daiyɨnoɨ taɨjɨ ba omɨkoɨ 

úrifɨrena izoi fɨno. Uafue daɨiyena baɨ kome anari guiye zɨta zɨtadɨomɨkoɨ meairuiñeno. Bie 

yazika kuemo ite guiyena, jae jubie jeɨdɨkue ie yezika bu kuemo komekɨ faɨñena, bumona 

kue raifiñedɨkue, jadɨ o itɨo daɨiñena. 

Biruido ua nabefuena fɨnóriakadɨkue onoiyakadɨkue omɨkoɨ izoi kue jaiñeiyena, 

meaire kue zefuiñeiyena. Naga mona jɨaɨmana jitaidɨkaɨ, jɨaɨmamo komekɨ faɨtɨkaɨ, jɨaɨmari 

duekaitɨkaɨ. Bie yezika omɨkoɨ moniya, omɨkoɨ jofomo ñue iya meinona jɨaɨno ñue iñena; ie 

yezika jɨaɨmana onoiñedɨko nɨbai mei biru kue naɨraɨ ite daɨdɨomɨkoɨ, naɨraɨredikoko 

daɨdɨomɨkoɨ. Afemakɨ jitaiya yezi kue kome daɨñeno betabetakaidɨomɨkoɨ, abɨ 

raizikɨtɨomɨkoɨ, duera fɨnódɨomɨkoɨ. Onóñedɨomɨkoɨ fue baɨna afemakɨ jitaiya izoi jɨ omɨkoɨ 

jitaitɨomɨkoɨ, jubiena jeɨtɨomɨkoɨ, jofona jitaitɨomɨkoɨ, ie yezika ja duere o fɨnóka naɨraɨ, 

komɨnɨ omɨkoɨna nafueñete, omɨkori duekaiñeitɨmakɨ meita duere zefuitɨomɨkoɨ. 

Jirari kome de biruidɨnori eroiñede, komemo eroiñede buu onona nɨizoi uiritɨramo 

kaziyena, biruido bɨiya izoi uritɨramo bɨiyena meita onóna, oñoiñenaza; jirari kome abɨna 

yaguiñeda, ebena úriñede baɨna onóinide nɨizoi monaite, nɨizoi nauite. Naɨraɨ kome kanua 

izoi jɨ afmakɨ komena kanódɨmakɨ, ie mei o betabetakaiyadedɨ jɨ daje izoi o fɨnóitɨmakɨ 

dɨnona onoitɨo dama o ɨkoɨdeniadɨ, daɨngo o ɨkoɨdeniadɨ. Jeraɨrede kome makade buu nɨno 

mɨnɨkana iñeiga, ñue uaidoñeiga, kánoñeiga. 

Taɨjɨe izoide o yoiyadɨ ebena o kakataitɨmakɨ, jae imakɨri o fɨnuano o uiyekomo 

faɨtɨmakɨ, meaire o fɨnoitɨmakɨ, ñeta ona kanoñeitɨmakɨ afena onoitɨ. Dɨnona kaɨ uzutɨaɨ 

daɨde: baɨna kome io kaigɨkana atɨka ñue afe iodo makayena, jɨ iedo fui o uruiyaɨ nɨnonino 

makaitɨmakɨ, ñue ie nabaitɨaɨ dɨga jaikaitɨmakɨ. Kaɨmona ñueradɨno fia emodomo kɨoiñede, 

emodomo iñede baiye taɨnona mameide, ebefuena itɨno. Iemei kome raifinano jofo 

komekɨmo ite, naɨemo ite, jagɨiyɨmo ite. Nabefuena uzumaiñede iadɨ kome uzu daɨde, guiye 

jɨkáñede iadɨ kome jofo guizaɨbi daɨ jiruaɨbi daɨde; jɨriñeiga iadɨ kaɨmare jɨaɨmana kanueide, 

nabaizaide.  

Dai o komekɨ fɨgóna izoi nɨno ebikoiñeno taɨjɨe o yoiyadɨ, rofue o zuitaadɨ naɨraɨ 

nabefuena o kanoitɨmakɨ, ori feirikaitɨmakaɨza dɨnóri tajɨe yegɨnino fuibikaite. Dama, daɨngo 

o komekɨ fɨgonado ebi kakaitɨo. 

Ie mei ba bie buiñua ruamo daɨno izoi kome idɨ jadɨ omɨkoɨ ite daɨñena, namo komena 

feitatɨmakɨ, namo kome raizikɨtɨmakɨ. Jɨaɨe komɨnɨ meaikaiñeno uiyekomo komena 

daɨdɨmaka: jae ñue o iya yezika kuemo komekɨ faɨñedɨomɨkoɨ, afe yezika kue raifiñedɨkue 

omɨkoɨmona iñedɨkue. Ie yezika omɨkoɨmo komekɨ faɨtɨkue, jamanomo jitaidɨkue iadɨ kue 

raizikɨtɨomɨkoɨ; ie izoideza biruido kuemo komeɨ faɨa yezika jɨ kuemona omɨkoɨ 

rafiñedɨomɨkoɨ iñedɨomɨkaɨ.  

Jae jadie izoi jeɨnidɨno kue jeɨa baɨmo ja onódɨkue, okuinidɨno okuidɨkueza dɨnona 

baɨ bitɨkueza komo omɨkoɨmo afeno dukɨdeza mai omɨkoɨ okui, jeɨ. Kome da taɨjie iya yezika 

naɨraɨ onoɨ ebire jóneñede, naɨraɨmo komekɨ faɨñede; naga mona jitairedɨmakɨ. Daɨitade jɨaɨe 

komɨnɨ taɨjɨe imakɨ yoiyadɨ jɨrita ekade, ñue uaido, bene bi daɨdɨmakɨ, afe mei ja 

onoiñedɨmakɨ; daje izoi jɨaɨno taɨjɨe yoiyadɨ jaiñedɨmakɨ, kanoñedɨmakɨ. 

Ie jira bie buñuamo jae baɨ nɨnori ie kɨonano, iena daɨnano uiyekomo jino buiñuedo 

zanóka uire dai iñeiyena. Naɨraɨ uiyekomo iakadɨmɨe, iakadɨngo deje fuedo naɨraɨna iziruite, 

naɨraɨna kanoite, afemakɨ dɨga dane jaikaite. Dai kome iadɨ komɨnɨ rafue o yoiyadɨ nado 

komemo guɨjikaɨtɨmakɨ. Bie buiñua kɨgɨdo kaɨ yoteza. 

 

 

 



49 
 

 

7.6.Meaire kaɨ zefuiya 

 

Meaire kaɨ zefuiya 

 

Meáire kaɨ zefuyɨ, meáire kaɨ zeefuiyɨɨ. 

Meaire kaɨ zefuiyɨɨ aki izoí omoɨna kue daɨikabiyɨɨ. 

 

Anádɨɨ, anáadɨɨ jitɨdɨɨ nofɨkoo anaɨedo kuenáa okuikána omoɨ jaikabiyɨɨɨ. 

 

Meáire kaɨ zefuyɨ, meáire kaɨ zeefuiyɨɨ. 

Meaire kaɨ zefuiyɨɨ aki izoí omoɨna kue daɨikabiyɨɨ. 

 

Jinóbii, jinóbii jitɨdɨɨ jazikɨɨ anáɨedo kuenáa okuikána omoɨ jaikabiyɨɨɨ. 

 

Meáire kaɨ zefuyɨ, meáire kaɨ zeefuiyɨɨ. 

Meaire kaɨ zefuiyɨɨ aki izoí omoɨna kue daɨikabiyɨɨ. 

 

Anádɨɨ, anáadɨɨ jitɨdɨɨ nofɨkoo anaɨedo kuenáa okuikána omoɨ jaikabiyɨɨɨ. 

 

Meáire kaɨ zefuyɨ, meáire kaɨ zeefuiyɨɨ. 

Meaire kaɨ zefuiyɨɨ aki izoí omoɨna kue daɨikabiyɨɨ. 

 

Jinóbii, jinóbii jitɨdɨɨ jazikɨɨ anáɨedo kuenáa okuikána omoɨ jaikabiyɨɨɨ. 

 

Bie buiñua ruamo nabefuena nanɨ zanode. Dai zanoñeiyena taɨjɨe izoide o 

yoiyakaniadɨ baɨna nana ɨdazikana atɨka, mamenokana nana atɨka. Komekɨdo fakakana atɨka, 

taɨjɨena jino monaitaga. Fia ua dɨnomona raɨnaikaiyanona taɨnori kome uai botañede, taɨjɨe 

mamenoñede; nana ñue ɨdaziyamo duide. 

Fɨa dɨnomona ua raɨnaikaiyanona taɨjɨe o daɨnamo bite naɨraɨ, komɨnɨ onoɨmo 

mɨnɨkana joneitɨo iñede, jubie jeɨtɨmakɨ. Fia ekañeno o taɨjɨtaye naɨraɨ imakɨ jofomo iaɨoɨ 

uruiyaɨ guiyakadɨmakɨ taɨno meyeitɨmakɨ enaitɨma o ɨkoɨniadɨ. Ɨima tajɨiyanona jaite ie aɨ 

dɨga ikɨrite uruiyaɨ yejedoite, bu me ɨkoɨdeniadɨ, o ɨkoɨdeniadɨ. Jirari fia ua dɨnomona kome 

zuiya jirari taɨnomo uai botañeiga, fɨnoñeiga. Dai o yeyé taɨjɨemo bite komɨnɨ ramo jirite, 

ikɨrinaitɨmakɨ, uaiyogaɨna komuite, ɨrafuena komuite. 

Rafue fɨnoitɨkue daɨnanona taɨnori komɨnɨ jɨritɨo onoɨmo joneye iñena ɨkoɨniadɨ 

jɨaɨmakɨ ranɨaɨ jatakana jaitɨmakɨ dɨmona uaiygaɨ komuitaitɨmakɨ o ɨkoɨniadɨ. Naɨraɨ ñue 

yofuñeno o taɨjɨtaye, o raoteye dɨnomo ramojirite afeno mei nɨizoi afeno ɨbaitɨo. 

Meairekaɨ zefuiyɨ, meairekaɨ zefuyɨ; ua mei meaire zefuitɨkaɨ nabefuena ñue kaɨ 

fɨnoñeniadɨ. Jirai rafuemo o jɨriye naɨraɨ taɨnomo jakafaɨ eruedo kɨrɨkairo jaitɨmakɨ, taɨnomo 

jibie duitɨkue daɨitɨmakɨ, taɨnomo yerana meiyakatɨmakɨmo mɨnɨkana afemakɨ onoɨmo 

joneitɨo, nɨizoi afemakɨ komekɨmo jino ñuefuena zuitaitɨo omona nana jafueide. 

Dai kaɨ iya ɨkoɨdeniadɨ naɨraɨ kaɨmo uiritɨmakɨ, mei kaɨ danɨ ɨkoɨniadɨ iena nɨbaɨ naɨraɨ 

kaɨna ɨarutɨmakɨ daɨitɨkaɨ iabɨna mei uafue yotɨmakɨ. 

Jirari kome ebana jɨaɨma uruena okuikana jaiñede, ikɨkana uiñede, dɨno fɨenide. Dai 

o ñeye ɨkoɨdeniadɨ baɨna o uruena ebana baiñoitɨmakɨ afena gaɨñetɨo; jirari jɨamana ebena 

daɨiñeno ba ona daɨnana o gaɨñeniadɨ, jɨamari fɨenidɨno fɨnoñeno dai ori imakɨ fɨnoadɨ o 

gaɨñeniadɨ. 

Bie buiñuamo daɨde: anadɨ, anadɨ jitɨdɨ nofɨko anaɨedo kuena okuikana omoɨ 

jaikabiyɨ. Nɨbai mei dai daɨde bie buiñuamo: mei ñue o fɨnodoñeiga, ñue o rɨadoñeiga kome, 

naɨraɨ ebena jaikaitɨmakɨ ɨkoɨdeniadɨ ramo jirite, jitɨdɨno yotairiedo makanaitɨmakɨ.   

Daizoi daɨdemo jɨ bie buiñuamo daɨiyakade: ñue o yofueiñeye komɨnɨ komekɨ taɨfodo 

eroite, rairaɨfuedo ite, ikɨrafuena ite, yogɨfuena ite. Imakɨ onoɨmo ebire jibiena komuiñeite, 

dɨona ñue komuiñeite; rɨngo onoɨmo ebire mazakana komuiñeite, farekana iñeite, juena 

iñeite. Mɨnɨka mei rafue anari jino naɨraɨ onoɨmo joneitɨmakɨ; meaire zefuitɨkaɨ daɨ kaɨ 

ɨkoɨdeniadɨ, ɨyaɨmana itɨmɨe ñue ɨdaziñena ɨkoɨniadɨ. 

Komɨnɨ rafuemo bitɨmakɨri imakɨ jiroye jaɨgabɨ iñeite, juiñoi iñaite, jibie iñeite yera 

iñeite; jubiena imakɨ jeɨtaitɨmoɨ; nɨbaimei mei taɨnori munifue uai yotɨo, urukɨ daɨdɨo. Jirari 

rafue yoiyakadɨmɨe, naɨraɨ uiyekomo iakadɨmɨe baɨna fɨnorikana bite, taɨjɨkana bite jɨaɨmamo 

okuiriñeno. Uzuma yogado kakareide, moo yogado kakareide, baɨna taɨnuiyaɨ meyeñeiyena, 

taɨnuiyaɨ yoñeiyena.  

Ie mei nia rafuemo rua kɨgɨdo kakataitɨmakɨ, zonoitɨmakɨ. Fui baɨna rafue yoiyadɨ ja 

biakaɨñeitɨmakɨ, nabefuena jeire oñeitɨmakɨ, ja mei onódɨmakɨ. Komena daɨitɨmakɨ: bimakɨ 

rafue yoiyadɨ naɨraɨ jubie jefɨrede, taɨjɨemo ramo jirifɨredɨmakɨ. Jamanomo urifɨredɨmakɨ idɨ 

rafue fia jubifue, ɨrafuena kaɨmo zuideza jaiñetɨkaɨ komena daɨdɨmakɨ. 

Meita dɨnori meaire zafuitɨkaɨ, meaire fɨebitɨkaɨ, naɨraɨ fue bakaitɨkaɨ. Fia uaimo 

iñedeza jino taɨjɨedo eroikana bite. Jirari naga naufei iyaɨmana itɨmɨe jibie duanomo ie naɨraɨ 

yofuekana bite, yetakana bite; bedai fɨnokaza, bie komekɨri itɨkaɨ daɨde. Jitokome jibiena ra 

omoɨ daɨiri, dɨnana ra daɨiri, ie ñue o uiñoye baɨna o komekɨri daɨngo zuikana bite. Daje izoi 

jɨ rɨngoza ei abɨdo jaikairi; farena raa daɨiri juzitofena raa daɨiri, mazakana raa daɨiri. 

Ɨiza ebena jɨaɨmana zanokana jaiñeniri, rɨngoza ebana naida naida uriñeniri, dɨno 

fɨenideza. Kue onódɨkue iemei o onoiñedɨo daɨiñeniri, ie mei nia danɨ omoɨ ɨkoɨdenidɨ naɨraɨ 

omoɨna ziruitɨmakɨ, omaɨna betabetakaitɨmakɨ. Dai yokana atɨkaza uruiyaɨ ɨnoka bitɨmakɨ, 

onoikana bitɨmakɨza baɨna nɨnonino komuitɨmakɨ, fɨnotɨmakɨ. Imakɨ jaikaiyedo naɨraɨ ñuera 

komekɨdo imakɨna uaidoitɨmakɨ, imakɨna yɨnoitɨmakɨ mei ñuera komɨnɨza buu nɨno 

nɨezidaɨiye, daɨiñeiye. 

Ua nabefuena uzutɨaɨ uiyekomo rɨire naidaide, motɨaɨ uiyekomo rɨire naidadɨmakɨ. 

Fia uaido uriñeno jino taɨjɨena imakɨ monaitaga fia iyire kɨoide, jɨka kakaide ieeri komɨnɨ 

ɨfueritɨmakɨ. Nɨ mei kaɨmona raifidɨno, nɨ ɨnogano, ie mei fia jino abɨ ñuerano baiye taɨno, 

efenona buna ɨnoñena, dɨnona bu ie daɨiñana. Kaɨ dɨbenemo taɨjɨemo ite, ñuera komekɨmo 

ite, jirari dɨno yokana atɨka, yokana uiga nagagɨmado meaire kaɨ zefuiñeiyena naɨraɨ 

uiyekomo. 

 

7.7.Buu dɨga kuee jiroriii 

Buu dɨga kuee jiroriii 

 

Buu dɨga kuéee jiroriii. 

Buu dɨga kuée jiroriii. 

 

Ooni bébeeko nakoyaiaɨ yoiyaádɨɨ uáa komedɨkueitaa. 

Jiínoóbi jaaziíkɨ aná okainaɨaɨ kué jaɨbɨɨa aya mururaitɨ, buu dɨga kuée jirorii. 

 

Buu dɨga kuéee jiroriii. 

Buu dɨga kuée jiroriii. 

 

Oni bebeéko naɨraɨaɨ yoiyaádɨ uá komedɨkueéitaa. 

Jinoóbi jaziíkɨɨ aná makayaúaɨ kueé jaɨbɨɨa aya mururaitɨ, buu dɨga kueé jirorii. 

 

Buu dɨga kuéee jiroriii. 

Buu dɨga kuée jiroriii. 

 

Ooni bébeeko nakoyaiaɨ yoiyaádɨɨ uáa komedɨkueitaa. 

Jiínoóbi jaaziíkɨ aná okainaɨaɨ kué jaɨbɨɨa aya mururaitɨ, buu dɨga kuée jirorii. 

 

Buu dɨga kuéee jiroriii. 

Buu dɨga kuée jiroriii. 

 

Oni bebeéko naɨraɨaɨ yoiyaádɨ uá komedɨkueéitaa. 

Jinoóbi jaziíkɨɨ aná makayaúaɨ kueé jaɨbɨɨa aya mururaitɨ, buu dɨga kueé jirorii. 

 

Buu dɨga kuéee jiroriii. 

Buu dɨga kuée jiroriii. 

 

Jɨamari ebana kaɨ uakaiyano, ebena jɨamana kaɨ kakatajano yote. Ie jirari jae baɨna 

yetákana kaɨ uzutɨaɨ atɨdɨmakɨ, fɨnódokana atɨdɨmakɨ. Danɨ afe uaiyaɨ ɨnoñena ɨkoɨniadɨ 

buiñua kɨgɨdo kaɨ kakatatɨmakɨ, rua kɨgɨdo kaɨ zanódɨmakɨ. 

Naɨraɨ, nakoye jaka okuiridɨmakaɨ nɨno yezika jae kuena daɨnano jino oitɨkue 

daɨdɨmakɨ, rafue yezika imakɨ meaidaitaitɨkue bueiñua kɨgɨdo, rua kɨgɨdo. Ie baiye ja rafue 

yezika ba nɨno o uakaiyano, o daɨnono komekɨmo izire fɨebidɨno jino buiñua ruana jote ja 

buiñode, iedo komena kakátatɨmakɨ. Jɨaɨruido kome daɨna uai komemona feideza jɨ jaka 

onoiñede be nɨbai bie kome bedai buiñode, bedai daɨde. Iabɨna ɨkobe nɨno dafue fɨebide, 

dafue ñue fɨnoñega anari rafue uai zuitaina. 

Dɨnori ja afemɨe dama buñua joneta buiñode: budɨga kue jirori budɨga kue jirori daɨde. 

Oni bebeko nakaye yoiyadɨ akɨ ua komeiñedɨkue, jinobi jazikɨ ana okainaɨ iena kue fɨnóka 

jaɨgabɨ iemona fɨebide muruaɨ ayaza budɨga jiroitɨkue, budɨga jiroitɨkue daɨde. 

Bu dɨga jiroite, taɨjɨite, urite, imakɨ yoiyadɨ akɨ ua komeiñedeza nɨbaimei afemɨemo 

komekɨidɨmoɨ, afemɨemo okuiritɨomoɨ. Bebeko nakoyae nɨ fɨnoritɨno, nɨ onodɨno kueri ebena 

uritɨmakɨ. Afemakɨ yoyadɨ jinobie jazikɨ anaɨ okainaɨaɨ anari jaɨgabɨ iena kue fɨnokamo 

fɨebide muruaɨ ayaza nɨizoi afemakɨ dɨga jirotaitɨkue, dama keu jirori. 

Dai ebena uritɨmakɨ iadɨ afemakɨmo muruaɨna iñede, afemakɨmo jaɨgabɨna iñede, 

nɨbai mei kuenmo ebenana dai zafuidɨmakɨ. Budɨga jiroitɨkue omoɨ yoiyadɨ ua komeiñedɨkue, 

okainaɨaɨ dɨga jaɨgabɨ jirodɨkue, afemakɨ dɨga jaikaidɨkue, afemakɨ dɨga nabairikaidɨkue omoɨ 

yoiyadɨ. Nana naɨraɨ kuena betabetakaɨideza dama jaikaitɨkue, bunidɨkue. Kaɨmare omoɨ iya 

meinona dama kue jaɨenikɨ izoi jɨaɨma abɨedo meaire jaijaikaɨdɨkue. 

Ñue jɨaɨmana onoiñenano taɨnori dai jerie kueri uritɨomoɨ, bu mei kuena kɨona 

okainaɨaɨ anari jaɨgabɨ fɨnoda kue raɨnajana, kɨoñena. Iemo jɨ bu mei kue dɨne bita kɨona nana 

kue onoiganona kue fɨnokanona dai ebena uriyena. Jirari jae einamakɨ daɨdɨmakɨ: jɨamana 

ñue onoiñenano taɨnori jɨaɨma meaiye bɨñeniri; fia dai eroide iadɨ jɨama komekɨ komeɨe 

baɨmo aiyo urite ina kaɨ onoiñedɨkaɨ. Jaɨenikɨna eroide iadɨ aiyo iemo joide; o daɨiye ɨkoniadɨ 

baɨna ori ɨba oye yezika aferi meaidainatɨo, nɨizoi mei fue oitɨo. Nɨ baiye onode kome uriñeno 

jaijaikaiya, jɨamana ebena daɨiñeda, naidanaida uiriñede; dɨnona onoride. Ie mei baye 

onoiñede kome ebena urikana jiya, jɨaɨmana ebena zanokana jaide; daizoide kome uafue 

daɨnano baɨ jɨrita jɨkanotɨomo jɨ onoiñede, taɨjɨnana onoiñede; fia ua emodomona uai zuitade. 

Deje izoi taɨjɨena jɨkano jɨ onoiñede, jofomo guiyena iñede, jubie jeɨa meinona taɨnona 

emodomona uai rɨirede. 

Dɨnomona naidakaiyanona jɨamana ua komeiñedɨo daɨde; jinobie jazikɨ ana 

makayauaɨ anari jaɨgabɨ fɨnoda raɨnadɨo, afemakɨ dɨga jirodɨo kuena daɨde, ie ayamona 

fɨebide muruaɨmo o fɨnokaza bu dɨga jiroitɨo, jadie fɨenide kuena daɨdɨomoɨ. 

Oni bebene nakoyae, enefene ie naɨraɨ kuena dai daɨna. Danɨ uriñeno taɨjɨñeno nɨbai 

mei kuemo komekɨ faɨtɨomoɨ, kue jaikaiyado eroikaidɨomoɨ uriñeno iñeno. Dama kue 

onoiñena ɨkoɨniadɨ bedai meaire jaikaidɨkue, jɨaɨma abɨdo gójogojokaidɨkue. Nɨbaɨ iedo 

okainaɨaɨ dɨga kue jirokaiya, makayauaɨ dɨga kue jirokaiya, bu mei kue yoiri. 

Nɨ akɨ onoidɨnona mameidɨno, iyaɨkomɨnɨ, rafue daɨdɨno iadɨ dai uritɨmakɨ meita 

bumona onoitɨkaɨ be abɨedo jaikaidɨnodɨkaɨ. 

Dai kuena daɨdɨmakɨ iadɨ taɨnona uritɨmakɨ, kuemo ite guiyenɨaɨ, jamanomo 

monidɨkue, dama taɨjɨdɨkue; afemakɨmo mɨnɨka izoidena jɨkañedɨkue. Dama kue yegɨna 

baɨfenemo ebire kue onoɨmo jobideri kaɨmare guifidɨkue, ieri ja abɨmo itɨno urikana 

jaidɨmakɨ. Nɨbai mei daɨ taɨjɨñeno jɨaɨmari urafue yotɨmakɨ. Enɨe ite, jazikɨ ite, naɨo dukɨde, 

mana monaide, nɨne omoɨ iya meinona; omoɨmo rairaɨe iya izoi jɨ kuemo ite. 

Jadie izoi omoɨ uridoɨga jaɨgabɨ, mei bu dɨga omoɨ jiroye, omoɨ fɨnoye rafuemo bu 

mei jaiye jaiñeiye, nana omoɨ uridoɨgaza kome komekɨna nabefuena zuitañede, 

kaɨmakoiñede izoderi naɨraɨ jaiñedɨmakɨ.  

Dai komena meaire fɨnoñeiyena rafue fɨnoakadɨno nana uiyekomo itɨno baɨna ñue 

fɨnokana bite, ebefue, yogɨfue, uaiyogaɨ, ua nana. Ie mei dai yɨkɨre itɨno, dujukɨre itɨno 

fɨnoñeniadɨ rafue anari buñua kɨgɨdo, rua kɨgɨdo komena zanoitɨmakɨ, kome 

meaidaitaitɨmakɨ.  

Afe jirari nama itɨmɨe, nangona itɨngo uruiyaɨ yokana uite; eikome yote, eirɨngo yote, 

jitokome, jitaɨngo yote, nakoyae daje fuedo yote, yetade. Ebena omoɨ uriñeniri, jɨaɨma 

zanoñeniri, jɨaɨma baiñenoiri nana baɨna ɨkoɨeredeza, komena ɨbatatɨmakɨ daɨde.  

Nanɨna itɨno komekɨ jamanomo kaɨmafuerede, onoɨ ebire kɨoina mei yogamakɨza daje 

fuedo ɨnotɨmakɨza ñue jino zuibikaide.   

7.8.Yírikuiño jɨyaɨ kabiyɨ 

 

Yírikuiño jɨyaɨ kabiyɨ 

 

Yíirikuiño jɨyaɨ kabiiyɨɨ. 

Yírikuiñóo jɨɨyaɨ kabiiiyɨɨ. 

 

Anádɨ Eíño Noinúi Buináiñuuu. 

Náaze fué ibɨrɨriii. 

Naidaidɨ jiaɨkɨ kɨnená yafurukoní, yírikuiñóo jɨɨyaɨ kabiiiyɨɨ.  

 

Yíirikuiño jɨyaɨ kabiiyɨɨ. 

Yírikuiñóo jɨɨyaɨ kabiiiyɨɨ. 

 

Anádɨ Eíño Noinúi Buináiñuuu. 

Náaze fué ibɨrɨriii. 

Naidaidɨ jiaɨkɨ kɨnená yafurukoní, yírikuiñóo jɨɨyaɨ kabiiiyɨɨ.  

 

Yíirikuiño jɨyaɨ kabiiyɨɨ. 

Yírikuiñóo jɨɨyaɨ kabiiyɨɨ. 

 

Bie buiñueri jofo duera jizana jirari afe zanode. Jirari jae baɨna yokana atɨka, yetakana 

atɨka fɨeni kome fɨebiñeiyena. Nana ranɨaɨ komekɨmona ɨdazika atɨka, uiyekodo fɨnóka 

atɨkaza ñue jobikana bite. Naɨ kome onɨmo jobiñeniadɨ, itabiñeniadɨ jino faɨñeiga, yoñeiga. 

Naɨraɨ afe izoidena kakaniadɨ aiyo dukɨniadɨ mei mɨnɨkana afemakɨ onoɨmo joneitɨo naɨ ñue 

fuiñederi jarire yotɨo, duera jizari aiyo mamedɨo. 

Bie buiñuari jofo dueradɨno yote, yirikuiño jofo dɨezede o jofo daɨde. Duera jizaderi 

taɨnomo aiyo yoyodɨo. Yirikuiño jofo kɨneforo ana maɨrɨidemo ite, duera jɨzaderi dama 

afemɨena baite, jɨainona baiñede. Dɨezede jofo eromo naɨraina dukɨiñede, baiñede, nɨnomo 

mei itɨmakɨ. 

Benomo yoga rafue nanɨ ie jofo duerajizaderi aiyo naɨrai jɨrɨtɨmakɨ, nɨno mei 

yɨnoitɨmakɨ, naɨraɨ iyɨno iñede. O jofo meaire yirikuiño jofo dɨezederi nɨbaɨ mei rafue daɨdɨo, 

rafue yotɨo. Rafue kome daɨiyakaniadɨ jerie taɨjɨde, ñue taɨjɨde. Rafue nama, rafue nango 

moona ite eina ite; afedo eroikana taɨjɨde. Jofo aiyoko, jakafaɨ aiyo ite, onoɨ ɨerede. 

O jofo Noinui Buinaiño naze fueri naidaide jiaɨkɨ kɨnena anari ite yirikuiño jofo 

diezede yoyodɨo. Nɨbai mei duera jizaderi rafue daɨdɨo; bedai zefuiñeiyena uzuma uaido 

kakareiga, motɨaɨ uaido kakareiga baina taɨnuiyaɨ meyeñeiyena. Jirari jae daɨna dueniadɨ 

motɨaɨ fɨnuado ñue eroikana jairi, daje fuedo jɨkanokana uiri; Fui baɨna zairikana o jaiyedo 

daɨngo o komekiri jino zuikana bite, iedo abɨ fɨbitakana jaitɨo. 

Naɨraɨ jamánomo urifɨrede, ie jirari taɨjɨe izoide o yoiyadɨ ɨfodina ranɨaɨ ñue fuitakana 

uiri, naɨraɨ komekɨ jiyotakana uiri. Afenakɨode komɨnɨ fui baina o yoye rafuemo nabefuena 

feirikaitɨmakɨ, ebire ori dukɨitɨmakɨ, ñuera buiñua ori fakaitɨmakɨ, ñuera rua ori roitɨmakɨ.  

Ie mei yikɨre uai o zuitaadɨ, dujukɨire rafue o mamenoiyadɨ, dama o ɨkoɨdeniadɨ, ebena 

naɨraɨ rafue anari o meaidaitaite, o zanoitimakɨ, iena dama onoñeitɨo. Jɨairuido komɨnɨ 

iñedɨnomona joneta buiñua fakade, baiye mei fia kome fakatate, uafuena jeɨde daɨnanona dai 

buiñua jonete; uafuena bimɨe naɨraɨ uiyekomo irede, nabefuena jeɨde. Baiye kome fakatate 

iadɨ dai eroide. 

Ie mei jɨaɨruido baiye nɨnomo ie kɨonano fɨeni iemo dukɨnano jino buiñue kɨgɨdo 

zanodeza kome nabefuena onoikaiñede be nɨbai bedai daɨde, nɨno yoiyakade afe buiñua 

kɨgɨdo dai rorona. 

Ite jɨ komɨnɨ, naɨraɨ, o koni kome amotɨaɨ, enaizenɨaɨ fia jaka komena ɨaɨruiyanona 

rafue yezika buiñua ɨdazite, joneta ja buiñode. Komena daɨdɨmakɨ: jofo duera daɨdɨmakɨ, 

guiyanidɨo daɨdɨmakɨ, fue boredɨo daɨdɨmakɨ. Komemo nana ite iadɨ fia jaka ikɨrafue 

jenodɨmakɨ dai ñia. Daɨzaɨna izoi nabefuena kome fue gaɨtɨmakɨ dai ñia; iadɨ kome afedo 

kakareiñede, afe o kakáreiyadɨ baɨ dukɨiñeitɨo. Ukuinide ɨkoɨ kome okuiya baɨfenemo baka 

onoikana jaide, abɨ jetakana jaiya ɨkoɨniadɨ baɨ ñuenomo dukɨde, ua nabefue urite, nabefuena 

rafue daɨde. Bu mei kome zanori nana komemo duide, nana jino jonegaza feikoñeno 

monaikana jaide, kaɨmafuena ruijikaide, jiefuana dukɨde. 

Jofo aiyue, jakafaɨ uiyue, komekɨ ñuera; ebire jibie komuide, dɨona fia etakɨre zokade 

ɨima dɨbenedo. Ie mei rɨngo dɨbenedo ie onoɨmo fareka ite, mazaka etakɨre komuide, juzie 

fia nɨne tɨdɨide, jifiraɨ etakɨre komuide, ñuera ie komekɨza naɨraɨ komekɨ ua nebefuena 

jiyokaide, nabefuena iraɨkaide. 

Meita rafue anari fia ja baiye kaɨmataitɨmakɨ dai buñua, dai rua. Nana itezo kome 

komekɨna yikɨtañedɨmakɨ; namo kome omoɨ buiñori daɨde, guiye iteza daɨde. Kue rairaɨfue 

omoɨ yori, kue fue borena omoɨ yoiri, kue jɨruirena omoɨ yoiri daɨde. Ie mei dɨno omoɨ 

yoñeniadɨ mei nɨizoi onoitɨkue, nɨedo kue naɨraɨ yoitɨkue, yetaitɨkue. Kome dama abɨna 

onoiñede iemei jɨavma iena kɨode. Kue jofo duane mei fɨgora, yɨrikuiño jofona eroide, dai 

omoɨ daɨiñena jirari kuena duera, ja benona baɨ onodɨkueza uire omoɨ kue jɨriiadɨ jofo 

dueramo dukɨiñeitɨomoɨ aiyokomo kaɨmataitɨomoɨ. 

Dai kuena omoɨ daɨnamona bedai ñue onodɨkue, nia jaka onoiñedɨkue. 

7.9.Buiñua ie uayaɨ  

(1) 

 

Bie izoi 

 

Biieée izoií fɨɨgo kaɨ koomuuiyɨɨ. 

Biieé izói fɨɨgo kaɨ koomuuiyɨɨ. 

 

Áanaba Éiño Nóoinui Buuinaiñúu.  

Áatɨka juuyekúu. 

Úuaimo fɨɨgo kaɨ koomuuiyɨɨɨ. 

 

Fɨɨgo kaɨ koomuuiyɨɨɨ. 

Fɨɨgo kaɨ koomuuiyɨɨ. 

Fɨɨgo kaɨ koomuuiyɨɨɨ.  

 

Biieée izoií fɨɨgo kaɨ koomuuiyɨɨ. 

Biieé izói fɨɨgo kaɨ koomuuiyɨɨ. 

 

Ánaba Éiño Nóoinui Buuinaiñúu.  

Áatɨka juuyekúu. 

Úuaimo fɨɨgo kaɨ koomuuiyɨɨɨ. 

 

Fɨɨgo kaɨ koomuuiyɨɨɨ. 

Fɨɨgo kaɨ koomuuiyɨɨ. 

Fɨɨgo kaɨ koomuuiyɨɨɨ.  

(2) 

 

Nɨe izoi arɨ kaɨ oirí 

 

Nɨeee izoií árɨ kaɨ oirií. 

Nɨeee izoií árɨ kaɨ ooiirii. 

 

Ooo fuerama ɨnɨrede izoidii. 

Aarɨ kaɨri óñeite izoii. 

Nɨ uáido árɨ e oiiriii. 

 

Nɨeee izoií árɨ kaɨ oirií. 

Nɨeee izoií árɨ kaɨ ooiirii. 

 

Ooo fuerama ɨnɨrede izoidii. 

Aarɨ kaɨri óñeite izoii. 

Nɨ uáido árɨ e oiiriii. 

(3) 

 

Fɨnórizaɨbitɨkue 

 

Fɨnórizaɨbitɨkue, maízaɨbiiñedɨɨkuiii. 

Fɨnórizaɨbitɨkue, maízaɨbiiñedɨɨkuiii. 

 

Jae kué fɨɨnooriizaaɨbiiñeeniadɨ.  

Onii bebékomo maízaɨbii kuenaa 

Oómɨkoɨ daɨiraɨníinɨɨɨ. 

 

Nɨɨi biiko rɨɨngo taɨnguaɨ fuedɨ kuudi feena joneegɨɨɨɨ. 

Meita jeruirediii. 

 

Fɨnórizaɨbitɨkue, maízaɨbiiñedɨɨkuiii. 

Fɨnórizaɨbitɨkue, maízaɨbiiñedɨɨkuiii. 

 

Jae kué fɨɨnooriizaaɨbiiñeeniadɨ.  

Onii bebékomo maízaɨbii kuenaa 

Oómɨkoɨ daɨiraɨníinɨɨɨ. 

 

Nɨɨi biiko rɨɨngo taɨnguaɨ fuedɨ kuudi feena joneegɨɨɨɨ. 

Meita jeruirediii. 

 

Fɨnórizaɨ bitɨkue maízaɨbi ñedɨɨ kuiii 

Fɨnórizaɨ bitɨkue maízaɨbi ñedɨɨ kuiii 

(4) 

 

Meaire kaɨ zefuiya 

 

Meáire kaɨ zefuyɨ, meáire kaɨ zeefuiyɨɨ. 

Meaire kaɨ zefuiyɨɨ aki izoí omoɨna kue daɨikabiyɨɨ. 

 

Anádɨɨ, anáadɨɨ jitɨdɨɨ nofɨkoo anaɨedo kuenáa okuikána omoɨ jaikabiyɨɨɨ. 

 

Meáire kaɨ zefuyɨ, meáire kaɨ zeefuiyɨɨ. 

Meaire kaɨ zefuiyɨɨ aki izoí omoɨna kue daɨikabiyɨɨ. 

 

Jinóbii, jinóbii jitɨdɨɨ jazikɨɨ anáɨedo kuenáa okuikána omoɨ jaikabiyɨɨɨ. 

 

Meáire kaɨ zefuyɨ, meáire kaɨ zeefuiyɨɨ. 

Meaire kaɨ zefuiyɨɨ aki izoí omoɨna kue daɨikabiyɨɨ. 

 

Anádɨɨ, anáadɨɨ jitɨdɨɨ nofɨkoo anaɨedo kuenáa okuikána omoɨ jaikabiyɨɨɨ. 

 

Meáire kaɨ zefuyɨ, meáire kaɨ zeefuiyɨɨ. 

Meaire kaɨ zefuiyɨɨ aki izoí omoɨna kue daɨikabiyɨɨ. 

 

Jinóbii, jinóbii jitɨdɨɨ jazikɨɨ anáɨedo kuenáa okuikána omoɨ jaikabiyɨɨɨ. 

 

  



62 
 

(5) 

 

Buu dɨga kuee jiroriii 

 

Buu dɨga kuéee jiroriii. 

Buu dɨga kuée jiroriii. 

 

Ooni bébeeko nakoyaiaɨ yoiyaádɨɨ uáa komedɨkueitaa. 

Jiínoóbi jaaziíkɨ aná okainaɨaɨ kué jaɨbɨɨa aya mururaitɨ, buu dɨga kuée jirorii. 

 

Buu dɨga kuéee jiroriii. 

Buu dɨga kuée jiroriii. 

 

Oni bebeéko naɨraɨaɨ yoiyaádɨ uá komedɨkueéitaa. 

Jinoóbi jaziíkɨɨ aná makayaúaɨ kueé jaɨbɨɨa aya mururaitɨ, buu dɨga kueé jirorii. 

 

Buu dɨga kuéee jiroriii. 

Buu dɨga kuée jiroriii. 

 

Ooni bébeeko nakoyaiaɨ yoiyaádɨɨ uáa komedɨkueitaa. 

Jiínoóbi jaaziíkɨ aná okainaɨaɨ kué jaɨbɨɨa aya mururaitɨ, buu dɨga kuée jirorii. 

 

Buu dɨga kuéee jiroriii. 

Buu dɨga kuée jiroriii. 

 

Oni bebeéko naɨraɨaɨ yoiyaádɨ uá komedɨkueéitaa. 

Jinoóbi jaziíkɨɨ aná makayaúaɨ kueé jaɨbɨɨa aya mururaitɨ, buu dɨga kueé jirorii. 

 

Buu dɨga kuéee jiroriii. 

Buu dɨga kuée jiroriii. 

(6) 

 

Yírikuiño jɨyaɨ kabiyɨ 

 

Yíirikuiño jɨyaɨ kabiiyɨɨ. 

Yírikuiñóo jɨɨyaɨ kabiiiyɨɨ. 

 

Anádɨ Eíño Noinúi Buináiñuuu. 

Náaze fué ibɨrɨriii. 

Naidaidɨ jiaɨkɨ kɨnená yafurukoní, yírikuiñóo jɨɨyaɨ kabiiiyɨɨ.  

 

Yíirikuiño jɨyaɨ kabiiyɨɨ. 

Yírikuiñóo jɨɨyaɨ kabiiiyɨɨ. 

 

Anádɨ Eíño Noinúi Buináiñuuu. 

Náaze fué ibɨrɨriii. 

Naidaidɨ jiaɨkɨ kɨnená yafurukoní, yírikuiñóo jɨɨyaɨ kabiiiyɨɨ.  

 

Yíirikuiño jɨyaɨ kabiiyɨɨ. 

Yírikuiñóo jɨɨyaɨ kabiiyɨɨ. 

(7) 

Yotaire oñeiga 

 

Yotáire óñeiga. 

Yotaaire oñeigaa. 

 

Kóome jiito odɨo. 

Aména oo tɨiya meinori okainá o rɨkábiíyɨ. 

 

Yotáire óñeiga. 

Yotaaire oñeigaa. 

 

Kóome jiito odɨo. 

Aména oo tɨiya meinori okainá o rɨkábiíyɨ. 

(8) 

 

Ukuduma toɨ 

 

Úkuduma Tooɨɨ ñuera kuiyodoo jiízɨɨ. 

Mogoromui Tooɨɨ ñuera kuiyodo jiizɨɨ. 

Úkuduma Tooɨ ñuera kuiyodo jiiza 

áarɨ zaikana biyari omoɨka eroizaɨbii. 

Mogoromui Toɨ ñuera kuiyodo jiízɨɨ. 

 

Úkuduma Tooɨɨ ñuera kuiyodoo jiízɨɨ. 

Mogoromui Tooɨɨ ñuera kuiyodo jiizɨɨ. 

Úkuduma Tooɨ ñuera kuiyodo jiiza 

áarɨ zaikana biyari omoɨka eroizaɨbii. 

Mogoromui Toɨ ñuera kuiyodo jiízɨɨ. 

(9) 

 

Yɨziñe 

 

Yɨɨziñɨɨɨ, 

yɨziñe, yɨziñe, yɨziñe, yɨziñɨɨɨ. 

 

Koko yeinaro jitó ó Nóinui Buinaimɨɨ. 

Noiyai fuirɨ feyeiri naidaidɨ raitɨkɨngodɨ 

kɨnena jɨáɨmana meaidaitadɨ daɨta. 

 

Yɨziñɨɨ, 

yɨziñe, yɨziñe, yɨziñe, yɨziñɨɨɨ.  

Yɨɨziñɨɨɨ, 

yɨziñe, yɨziñe, yɨziñe, yɨziñɨɨɨ. 

 

Koko yeinaro jitó ó Nóinui Buinaimɨɨ. 

Noiyai fuirɨ feyeiri naidaidɨ raitɨkɨngodɨ 

kɨnena jɨáɨmana meaidaitadɨ daɨta. 

 

Yɨziñɨɨ, 

yɨziñe, yɨziñe, yɨziñe, yɨziñɨɨɨ.   

(10) 

 

Kaɨri monaidɨ 

 

Kaɨri monaidɨɨ, kaɨri monaidɨɨ, kaɨri monaaidɨɨ. 

Jiyakɨ dɨnená jairífodɨkue daɨdɨ rɨngoka juyena, kaɨri monaidɨ. 

Kaɨri monaidɨɨ, kaɨri monaidɨɨ, kaɨri monaaidɨɨ. 

Jiyakɨ dɨnená aameodɨkue daɨdɨ rɨngoka juyena, kaɨri monaidɨ. 

Kaɨri monaidɨɨ, kaɨri monaidɨɨ, kaɨri monaaidɨɨ.  

Jiyakɨ dɨnena jataodɨkue daɨdɨ rɨngoka juyena, kaɨri monaidɨ. 

Kaɨri monaidɨɨ, kaɨri monaidɨɨ, kaɨri monaaidɨɨ.  

 

Kaɨri monaidɨɨ, kaɨri monaidɨɨ, kaɨri monaaidɨɨ. 

Jiyakɨ dɨnená jairífodɨkue daɨdɨ rɨngoka juyena, kaɨri monaidɨ. 

Kaɨri monaidɨɨ, kaɨri monaidɨɨ, kaɨri monaaidɨɨ. 

Jiyakɨ dɨnená aameodɨkue daɨdɨ rɨngoka juyena, kaɨri monaidɨ. 

Kaɨri monaidɨɨ, kaɨri monaidɨɨ, kaɨri monaaidɨɨ.  

Jiyakɨ dɨnena jataodɨkue daɨdɨ rɨngoka juyena, kaɨri monaidɨ. 

Kaɨri monaidɨɨ, kaɨri monaidɨɨ, kaɨri monaaidɨɨ.  

  



69 
 

 

Binliografia   

Kuiru Naforo, Ever (2018). Jágaɨ iemo zɨkɨi rua. Narraciones y cantos zɨkɨi. En: Noinui 

Jitoma, Maribel Berrio y Selnich Vivas Hurtado (Copilación, traducción). Bogotá: 

GELCIL. 

Kuiru Naforo, Juan (2017). Jágaɨ. Narraciones indígenas de la selva. Copilación, 

Traducción y edición Noinui Jitóma, Maribel Berrio y Selnich Vivas Hurtado. 

Bogatá. Norma. 

Kuyoteka Jifikomui, Ángel (1997). Mitología uitoto. Medellín: Leabán. 

Razeyue y otros Narradores mɨnɨka (2016). Jágaɨ. Hilo y aliento de los ancestros. 

Copilación, traducción y edición Noinui Jitóma, Maribel Berrio y Selnich Vivas 

Hurtado. Medellín: Universidad de Antioquia GELCIL. 

Urbina Rangel, Fernando (1961). Audios uitotos. Bogotá: versión libre. 

Urbina Rangel, Fernando (2004). Dɨɨjoma: El hambre-serpiente-águila. Mito uitoto de la 

Amazonia. Bogotá: Convenio Andrés Bello. 

Urbina Rangel, Fernando (2010). Las palabras de origen. Breve compendio de la mitología 

de los uitotos. Bogotá: Ministerio de Cultura.   

 

 

 


